
პიესა დაიწერა 2007 წელს

პრემიერა შედგა პრაღის თეატრ „არხაში“ 2008 წლის 22 მაისს
მოქმედი პირნი:

დოქტორი ვილემ რიგერი, ყოფილი კანცლერი
ირენა, მისი დიდი ხნის პარტნიორი
ბებია, მისი დედა
ვლასტა, მისი უფროსი ქალიშვილი
ზუზანა, მისი უმცროსი ქალიშვილი
მონიკა, ირენას მეგობარი

ბეა ვაისენმიუტელჰოფი, პოლიტოლოგი და მულტიკულტურული სოციოფსიქოლოგი
ალბინი, ვლასტას ქმარი
ჰანუში, რიგერის ყოფილი მდივანი
ვიქტორი, ჰანუშის ყოფილი მდივანი
ოსვალდი, მოხელე რიგერის სახლში
ჯეკი, ჟურნალისტი
ბობი, ფოტოგრაფი
ვლასტიკ კლაინი, მოადგილე, შემდგომ ვიცე-პრემიერი
კნობლოხი, მებაღე
პირველი პოლიციელი
მეორე პოლიციელი
ხმა (რეპროდუქტორიდან)
მოქმედება ხდება რიგერის ვილის ბაღში.
რჩევა დამდგმელებს

პიესამ რომ ჯეროვანი ეფექტი მოახდინოს, ის უნდა დაიდგას ცივილურად: სერიოზულად, მშრალად, ბუნებრივად, და არ უნდა იქნეს შელამაზებული გროტესკული მოძრაობებით, ჭკვიანური რეჟისორული ჩანაფიქრებით, გაზვიადებული ჟესტებითა თუ ინტონაციებით, მანჭვა-გრეხით, ბიომექანიკით ან რაიმე ისეთით, რისი მიზანიც იქნება ტექსტის ახსნა, მისი ინტერპრეტირება ან ილუსტრირება ან, უბრალოდ, უფრო თავშესაქცევი ტექსტის მიღება. ამასთანავე, ავტორი გირჩევთ, ტექსტი მაინცდამაინც არ შეკვეცოთ, მით უფრო, გაუაზრებლად არ შეამციროთ. ამას მათქმევინებს არა საკუთარი ტექსტისადმი ბრმა სიყვარული, არამედ პრაქტიკული გამოცდილება. კუპიურებმა შეიძლება სულ იოლად დაფლითოს პიესის შემკვრელი აზრობრივი ბადე, ან დაარღვიოს მისი თავისებური რიტმი, რაც ტექსტს - ეგებ პარადოქსულიც კი იყოს - ხშირად იმაზე მეტად მოსაწყენს ხდის, ვიდრე მაშინ, როცა პიესა სრულად იდგმება. 
პიესაში გამოყენებულია ციტატები უილიამ შექსპირის „მეფე ლირიდან“ (თარგმანი ილია ჭავჭავაძისა და ივანე მაჩაბლისა) და ანტონ ჩეხოვის „ალუბლის ბაღიდან“ (თარგმანი მანანა ანთაძისა).

პირველი მოქმედება

რიგერის ვილის ბაღი. ვილა უკანა პლანზეა, შესასვლელისკენ კიბე მიუყვება. სცენის ერთ მხარეს მომცრო ფლიგელია, მეორე მხარეს - ფანჩატური. სცენის ცენტრში ბაღის ავეჯის კომპლექტი დგას. იქვე, ხის ტოტზე, საქანელა კიდია. სცენაზე მხოლოდ ზუზანაა, რიგერის ქალიშვილი. ის საქანელაზე ზის და ოდნავ ქანაობს, მუხლებზე უდევს დიდი საყურისები და გახსნილი კომპიუტერი, რომელზეც ორივე ხელით რაღაც ტექსტს კრებს. ყურსა და აწეულ მხარს შორის მობილური ტელეფონი უჭირავს.
ზუზანა (ტელეფონში). ჰო, ჰო... კარგი, აბა... მაგარია... გაასწორა... მეც... ძალიან! მთავარი შენ ხარ, ლილი! აბა, კარგად...

(ზუზანა ტელეფონს გამორთავს, ჯიბეში იდებს, ყურსასმენს იკეთებს და კომპიუტერზე მუშაობას განაგრძობს, გარშემო ვერაფერს ამჩნევს. მალე ნელა შემოდის რიგერი, სამოციოდე წლის ჭაღარაშეპარული ელეგანტური მამაკაცი „მეზღვაურის“ პიჯაკითა და კისერზე ცხვირსახოცით. ირენა, მისი ორმოციოდე წლის პარტნიორი, მონიკა, ირენას არაფრით გამორჩეული მეგობარი, და ბებია, რიგერის დედა. რიგერი, რომელიც, აშკარაა, მოქმედების ცენტრალური ფიგურაა, ჯდება. ქალები მის გარშემო იკავებენ ადგილებს. ხანმოკლე პაუზა.)
ირენა. არ გცივა?

რიგერი. არა...

ირენა. ნამდვილად გცივა!

რიგერი. არ მცივა, ძვირფასო, მართლა...

ირენა. პლედს მოგიტან...

რიგერი. არ მჭირდება პლედი. არ მინდა პლედი. არ მცივა...

ბებია. ნუ აძალებ, თუ არ უნდა. პატარა ხომ აღარ არის...

ირენა. მონიკა, გეთაყვა... ყავისფერი. აქვე დევს, ჰოლში რომ დიდი სავარძელია...

მონიკა. კრემისფერს გულისხმობ?

ირენა. ჰო...

რიგერი. არაფრის მოტანა არ გინდა, მონიკა. მშვენივრად ვგრძნობ თავს.

(ირენას უსიტყვო მინიშნებით, მონიკა სახლისკენ მიემართება. კიბეზე ხვდება ოსვალდს, მოხელეს რიგერის სახლში, მას ლანგრით მოაქვს გროგით სავსე ჭიქა, კოვზი და ხელსახოცი. ის მოკრძალებულად ჩერდება სცენის სიღრმეში.)
ბებია. კრემისფერი პლედი რამდენიმეა, წესიერად დაკეცილიც არ არის. დიდი ხანია, არავის გაურეცხავს. და, კაცმა რომ თქვას, რიგიანად ვეღარც გათბობს...

რიგერი. ნეტა ვიცოდე, ჟურნალისტები სადღა არიან? რა ხანია, აქ უნდა იყვნენ...

(ფლიგელიდან გამოდის ვიქტორი, ჰანუშის ყოფილი მდივანი.)
ვიქტორი. ვერაფერი გამიგია. კანცლერის სახლი სამიკიტნო ხომ არ არის? უკვე დავურეკე, მითხრეს, გზაში ვართო...

ირენა. ვილემ, შენ გულახდილად უნდა უთხრა, რასაც ფიქრობ. დიპლომატიური მიკიბვ-მოკიბვის გარეშე. თორემ ხომ იცი, ხალხს გააწბილებ...
ვიქტორი: სრული ჭეშმარიტებაა! თქვენ სიმტკიცე გმართებთ!

ბებია. ვილემმა თვითონ უკეთ იცის, როგორ მოიქცეს. ჟურნალისტებთან ურთიერთობა ყოველთვის ეხერხებოდა...

(ვიქტორი ფლიგელში მიდის. სახლიდან გამოდის მონიკა, ხელში კრემისფერი პლედი უჭირავს. პლედს ირენას აძლევს, ის კი მას რიგერს მოახურავს მხრებზე.)
რიგერი. როგორც ჩანს, გროგის დალევის დროც დადგა...
(ოსვალდი ჩქარი ნაბიჯით უახლოვდება მაგიდას, მასზე დებს ხელსახოცსა და კოვზს, და დგამს გროგით სავსე ჭიქას.)
გმადლობ, ოსვალდ. როგორ გეძინა?

ოსვალდი. კარგად, ბატონო კანცლერო...

ირენა (ოსვალდს). უკვე შეგიძლია, საღამოსთვის კარტოფილის მომზადება დაიწყო. როგორც კი მოსახარშად დადგამ, თუ შეიძლება, სარეცხი მანქანიდან ამოიღე, რაც კი შიგ არის, და თოკზე გაფინე, ალუბლებს შორის. სამაგრები, როგორც ყოველთვის, პირსაბანის ქვეშაა. მათ აღებას რომ დააპირებ, გეთაყვა, შეეცადე, ნაგვის კალათი არ გადააყირავო. კარგი იქნება, თუ მერე მასაც გაიტან. მაგრამ ჯერ სარეცხი გაფინე. კალათში ახალი ტომრის ჩაფენა არ დაგავიწყდეს...
(ზუზანას ჯიბეში მობილური ტელეფონი „სიხარულის ოდის“ დაკვრას იწყებს. გოგო ერთხანს კომპიუტერზე მუშაობას განაგრძობს, მერე მას ხურავს, საყურისებს იძრობს, ჯიბიდან მობილურ ტელეფონს ამოიღებს, ყურთან მხრით იჭერს ისე, რომ ორივე ხელი თავისუფალი ჰქონდეს, დგება, იღებს კომპიუტერსა და საყურისებს და სახლისკენ მიემართება.)
ზუზანა (ტელეფონში). არ ღირს, ლილი, ნამდვილად არ გინდა... ჰო... კი... ჰო... ნუ გეშინია! ნამდვილად! ნამდვილად! არავითარ შემთხვევაში! მაგარია... მაგარია... ასწორებს! აბა, კარგად...
(ზუზანა სახლში შედის.)
ირენა (ოსვალდს). იმედია, არ აპირებ ძველი ნაგვის პარკის გადაფერთხვას და ყუთში ხელახლა ჩაფენას! აყროლდება იქაურობა! მონიკა მოვა შესამოწმებლად, იქნებ გირჩიოს კიდეც რამე, ან დაგეხმაროს. (მონიკას) ხომ მიხვალ?
(მონიკა დასტურის ნიშნად თავს უქნევს. ოსვალდი უხმოდ ემშვიდობება საზოგადოებას და, ლანგრით ხელში, სახლში შედის. კიბეზე ხვდება ჰანუშს, რიგერის ყოფილ მდივანს, რომელსაც ხელში უჭირავს უზარმაზარი სურათი - რიგერის საოცრად უგემოვნო პორტრეტი.)

ჰანუში (რიგერს). ვილემ, კარგი ამბავი მაქვს. შეგიძლია, დაიტოვო! კანცელარიის ბეჭედი ისეთი მკრთალია, რომ, თუ საჭირო გახდა, იოლად გამოვძვრებით...
რიგერი. ეგ ნათხაპნი მაგათ დაუტოვე...

ბებია. მე მომეცით, მე! საძილე ოთახში დავიკიდებ!

რიგერი. მაპატიე, დედა, მაგრამ სახლში ასეთ ნაგავს ვერ შემოგატანინებ.

ირენა. დავიტოვოთ. მაგრამ ბებიასთან მას არაფერი ესაქმება. ისევ ჯობია, შენი ბავშვობის ფოტოები დაიკიდოს. ეს კი ჩემთან იქნება. არც ისეთი ცუდია. რას იტყვი, მონიკა?

(მონიკა მხრებს იჩეჩავს. მცირე პაუზა. ჰანუში დამსწრეთ ათვალიერებს, თითქოს პასუხს მათგან ელისო, მერე კი სურათი სახლში შეაქვს. ფლიგელიდან გამოდის ვიქტორი.)

ვიქტორი. მოვიდნენ!
ბებია. ვინ? ჟურნალისტები? რამდენი არიან? არ ჯობია, ღობის უკან გაჩერდნენ?

ირენა. მონიკა, გეთაყვა, გააცილე ბებია სასტუმრო ოთახში. თუ უნდა, ტელევიზორი ჩართოს ან „მისავალ-მოსავლის“ გუშინდელი ნომერი წაიკითხოს...
(მონიკას ბებია სახლში შეჰყავს. კიბეზე ხვდებათ ოსვალდი, რომელსაც ლანგრით სამი კათხა ლუდი მოაქვს. ის მოკრძალებულად ჩერდება სცენის სიღრმეში. ვიქტორი ეგებება შემოსულებს - მხარზე ჩანთაგადაკიდებულ ჟურნალისტ ჯეკსა და ფოტოაპარატებით დახუნძლულ ფოტოგრაფ ბობს.)

ვიქტორი. ეს ჯეკია, ბატონო კანცლერო, ცნობილი ჟურნალისტი, ეს კი ბობია, ფოტოგრაფი, რომელიც, ნებას თუ დართავთ, ერთ-ორ სურათს გადაგიღებთ...
რიგერი. თუ საიდუმლო არ არის, რომელი გაზეთისთვის მუშაობთ?

ჯეკი. სხვადასხვა უცხოური გაზეთისთვის და ზოგი – ადგილობრივისთვისაც...
რიგერი. რომელი ადგილობრივისთვის?

ჯეკი. მაგალითად, „მისავალ-მოსავლისთვის“. თხუთმეტი წლის წინ მე და თქვენ ათენში ვისაუბრეთ, გახსოვთ, ალბათ.

რიგერი. იმდენი ინტერვიუ მიმიცია...
ჯეკი. ზედ აკროპოლისის ძირში ვსაუბრობდით...

რიგერი. პაპანდრეუსთან ერთად ხომ არ ვიყავი?
ჯეკი. დიახ, დიახ!

რიგერი. დაბრძანდით...

(ჯეკი მაგიდას მიუჯდება, ჩანთიდან ამოიღებს ჩანაწერებს, ბლოკნოტსა და ორ პატარა მაგნიტოფონს, რომლებსაც ჩართავს. ვიქტორი მოშორებით დგას, ბობი აქეთ-იქით მიდი-მოდის, საინტერესო რაკურსებს ეძებს და სხვადასხვა ფოტოაპარატით სურათებს იღებს. ჯეკი, ვიდრე საჭირო შეკითხვას მიაგნებდეს, კარგა ხანს იქექება თავის ჩანაწერებში.)

ჯეკი (კითხულობს). ბატონო კანცლერო, შეგიძლიათ გვითხრათ, ამდენი წლის შემდეგ, რომლებიც გაატარეთ...
ირენა. ჩემს თავსაც ხომ არ გააცნობდი სტუმრებს?
რიგერი. ჰო, ჰო, მაპატიე, ეს ირენაა, ჩემი დიდი ხნის პარტნიორი.

ჯეკი. ჯეკი...

ირენა. სასიამოვნოა თქვენი გაცნობა, ჯეკ...

ჯეკი (რიგერს). სიმპათიური დიდი ხნის პარტნიორი გყოლიათ...

რიგერი. გმადლობთ.

ჯეკი (კითხულობს). ბატონო კანცლერო, შეგიძლიათ გვითხრათ, ამდენი წლის შემდეგ, რომლებიც გაატარეთ...
ირენა. ბოდიში, რამეს ხომ არ მიირთმევთ?

ჯეკი. გმადლობთ, ნუ შეწუხდებით. ანდა, თუ მაინცდამაინც – მხოლოდ ორ ლუდს, ბობისთვის და ჩემთვის.
რიგერი. ლუდზე არც მე ვიტყოდი უარს...
ჯეკი. ცოტაოდენი დარიჩინი ხომ არ გექნებათ?
(გამოდის ოსვალდი ლანგრით ხელში, მაგიდაზე დგამს სამ კათხა ლუდს, გულის ჯიბიდან იღებს პატარა პაკეტს და ჯეკს ლუდში უყრის დარიჩინს.)

ირენა (ოსვალდს). ის სამაგრები იპოვე?

ოსვალდი. ჯერ არ მიძებნია.

ირენა. როცა ძებნას დააპირებ, ნაგავიც გაიყოლე. და მონიკა გამოუშვი...
(ოსვალდი უსიტყვოდ ემშვიდობება საზოგადოებას და, ლანგრით ხელში, სახლში შედის.)
ჯეკი (კითხულობს). ბატონო კანცლერო, შეგიძლიათ გვითხრათ...

რიგერი. აღარა ვარ კანცლერი...

ჯეკი (კითხულობს). ბატონო ყოფილო კანცლერო, შეგიძლიათ გვითხრათ, ამდენი წლის შემდეგ, რომლებიც გაატარეთ მაღალ თანამდებობაზე, როგორ გრძნობთ თავს რიგითი მოქალაქის როლში?
რიგერი. თავს კარგად ვგრძნობ, უწინარესად იმიტომ, რომ ახლა გაცილებით მეტი დრო მრჩება ოჯახისთვის. მეორე მხრივ, ახლაღა ვხედავ, რამდენს სწამს იმ ტრადიციების, ფასეულობებისა თუ იდეალების, რომელთა განსახიერებას მათთვის მე წარმოვადგენდი, და რომლებიც ჩემი წასვლით თითქოს კარგავენ უწინდელ მნიშვნელობას...
(სახლიდან გამოდის მონიკა. ირენა რიგერს მხრებიდან მოაძრობს პლედს და მონიკას გაუწოდებს.)

ირენა. თუ არ შეწუხდები, გამომიტანე კოსმეტიკის კოლოფი, ახალი რომ არის; სავარცხელი... ძველი... და პომადა... მუქი. ყველაფერი ერთად დევს ან ჩემი სააბაზანოს მარცხენა თაროზე, ან ღამის მაგიდაზე ან სასტუმრო ოთახის კარადაში, ზემოდან პირველ თაროზე, ან სადმე სხვაგან...

მონიკა. მუქი სათვალე და აბრეშუმის თავსაფარი არ გინდა? „მანჩო და გუბაზასი“...
ირენა. ჰო, აუცილებლად, შესანიშნავი აზრია!

(მონიკა სახლში შედის.)

მაპატიეთ, არ ვიცოდი, რომ ფოტოებსაც გადაიღებდით...

ჯეკი (კითხულობს). ბატონო ყოფილო კანცლერო, იმ ფასეულობებიდან, რომელთა პრაქტიკულ განხორციელებას ცდილობდით, რომელი იყო თქვენთვის ყველაზე მნიშვნელოვანი?
რიგერი. ჩემი პოლიტიკური მსოფლმხედველობის შუაგულში ყოველთვის იდგა ადამიანი. ადამიანი, როგორც თავისუფალი, ბედნიერი და მუდამ საკუთარი განათლების გაღრმავებაზე შემართული მოქალაქე ბედნიერი ოჯახით...

ირენა. ყურადღება მიაქციეთ, ჯეკ, როგორ სხარტად აყალიბებს აზრს. ყოველთვის მაცვიფრებდა ეს უნარი...

ვიქტორი. ბატონი კანცლერი შესანიშნავი ენით საუბრობს და მეტად მკაფიოდ გამოხატავს აზრს. იმედი მაქვს, მანდ ყველაფერი ზუსტად ისე იქნება, როგორც ითქვა...
რიგერი. სახელმწიფო მოქალაქისთვის, და არა მოქალაქე სახელმწიფოსთვის...

ვიქტორი. ამას უცვლელად დავბეჭდავდი!

რიგერი. მუდამ მსურდა, ჩვენი ქვეყანა უსაფრთხო ადგილი ყოფილიყო. და არა მარტო ჩვენი ქვეყანა, –  მთელი მსოფლიო. და არა მარტო ადამიანისთვის, –  მთელი ბუნებისთვის. (ხმას უწევს) მაგრამ, ცხადია, არამც და არამც მრეწველობის განვითარების დამუხრუჭების ხარჯზე!
(დამსწრენი შეშდებიან.)
ხმა (რეპროდუქტორიდან). მსახიობებს ვთხოვ, რამდენადაც შესაძლებელია, ითამაშონ უბრალოდ, ბუნებრივად, გროტესკული ჟესტებისა და კომიკური პრანჭვის გარეშე, მოკლედ, ნუ ეცდებიან, მანჭვა-გრეხის საშუალებით პიესა უფრო თავშესაქცევი გახადონ. გმადლობთ.

(დამსწრენი ამოძრავდებიან, სახლიდან გამოდის ჰანუში, რომელსაც ორივე იღლიაში თითო ტელეფონის აპარატი ამოუჩრია).
რიგერი. ეს ჰანუში გახლავთ, ჩემი ყოფილი მდივანი, რაღაც-რაღაც საქმეებში მეხმარება. (ჰანუშს) იმედია, ესეც სახელმწიფო საკუთრება არ არის.
ჰანუში. ვაი, რომ სახელმწიფო საკუთრებაა, ვილემ...

(ჰანუში სცენას გადაკვეთს და ტელეფონებიანად ფლიგელში გაუჩინარდება. სახლიდან გამოდის მონიკა, რომელსაც ხელში უჭირავს სავარცხელი, პომადა, კოსმეტიკის ჩანთა, მუქი სათვალე და გამჭვირვალე თავსაფარი. ყველაფერ ამას გაუწოდებს ირენას, რომელიც დაუყოვნებლივ შეუდგება მაკიაჟის კეთებას. ფლიგელიდან გამოდის ჰანუში, გადაკვეთს სცენას და შედის სახლში. ჯეკი ჩანაწერებში იქექება. ბოლოს, როგორც იქნა, იპოვის შემდეგ შეკითხვას).
ჯეკი (კითხულობს). ბატონო ყოფილო კანცლერო, თქვენს კონკრეტულ პოლიტიკურ საქმიანობაში როგორ ვლინდებოდა იდეალები, რომელთა ერთგული ბრძანდებოდით?
რიგერი. მაგალითად, დიდ მნიშვნელობას ვანიჭებდი ადამიანის უფლებებს. გამოხატვის თავისუფლების განმტკიცების მიზნით საგრძნობლად შევზღუდე ცენზურა; პატივს ვცემდი შეკრების თავისუფლებას – ჩემი მმართველობის დროს ხომ გამართული დემონსტრაციების ნახევარიც არ დაუშლიათ! – და გაერთიანებების თავისუფლებას, რაზეც მეტყველებს ყველაზე დაბალი ფენებიდან წამოსული ინიციატივით შექმნილი რამდენიმე ათეული საზოგადოება...
ირენა. მაპატიე, ვილემ, მაგრამ ალბათ ისიც უნდა აღნიშნო, რომ პატივს სცემდი უმცირესობათა მოსაზრებებსაც...

რიგერი. პატივს ვცემდი უმცირესობათა მოსაზრებებსაც, ხოლო რამდენიმეჯერ არ შევუშინდი დიალოგს სხვადასხვა დამოუკიდებელ საინიციატივო ჯგუფთანაც...
ვიქტორი. ამაში ბატონი კანცლერი მართლაც დიდ სულგრძელობას იჩენდა. ზოგჯერ მეტისმეტსაც! უნდა გენახათ, რა ნაყარნუყარი ხალხი მოდიოდა ხოლმე!
(სახლიდან გამოდის ოსვალდი, ხელში უჭირავს ნაგვის ტომარა და ლანგარი, რომელზეც დგას სამი კათხა – ფსკერზე ლუდის ნარჩენით. ტომარას მიწაზე დებს და უსიტყვოდ დგება სცენის სიღრმეში.)
ირენა. ვფიქრობ, ბევრი გააკეთა ჩვენი ქალებისთვისაც...
რიგერი. ქალებს მუდამ დიდ პატივს ვცემდი და მუდამ ვცდილობდი მათს გარემოცვაში ყოფნას...

ჯეკი. საუცხოო სათაურია!

ვიქტორი. ამას, ბატონო რედაქტორო, მე და თქვენ ერთად განვიხილავთ, მოგვიანებით...
რიგერი. მკაცრი ბრძოლა გამოვუცხადე კორუფციას. ყველას გემახსოვრებათ კლაინის საქმე. კიდევ ცოტა ლუდს ხომ არ მიირთმევთ?

ჯეკი. ოღონდ მართლა ცოტას...

(გამოდის ოსვალდი ლანგრით ხელში, ლუდს მაგიდაზე დგამს, გულის ჯიბიდან იღებს პატარა პაკეტს და ჯეკს ლუდში უყრის დარიჩინს. ოსვალდი თავს უკრავს დამსწრეთ და, ლანგრით ხელში, მიემართება სახლისკენ, საიდანაც გამოდის ბებია. დამსწრენი შეშდებიან.)

ხმა (რეპროდუქტორიდან). ამ დარიჩინს არავითარი ფსიქოლოგიური ან სხვა რაიმე მინიშნება არ უკავშირდება, და თუ უკავშირდება, არ ვიცი, რომელი. ყოველ შემთხვევაში, ჯერჯერობით ვფიქრობ, რომ ეს ავტორისეული თავნებობის აშკარა გამოვლინებაა; ან იქნებ სულაც გამოხატულებაა ჩემი ეგოცენტრული სიხარულისა იმის გამო, რომ შემიძლია შევთხზა ნებისმიერი სისულელე, მსახიობებს კი მოუწევთ, ეს ყველაფერი ჭკვიანი სახეებით ითამაშონ. მაგრამ რა ვქნა? უბრალოდ, ასე მომწონს და მგონია, რომ არც მთლად უადგილოა.
(დამსწრენი ამოძრავდებიან. ოსვალდი სახლში შედის. კიბეზე ხვდება ბებიას, რომელსაც ხელში „მისავალ-მოსავლის“ ნომერი უჭირავს. ირენა წყვეტს მაკიაჟის კეთებას, იკეთებს და იხსნის სათვალეს, ხელში ათამაშებს თავსაფარს, მოკრძალებულად იცვლის პოზებს, ბობი მის გარშემო დახტის და ფოტოებს უღებს.)
ბებია. დაანებეთ თავი! ხომ ხედავთ, როგორ დაიღალა...
რიგერი. არ დავღლილვარ, დედა!
ბებია. როგორ არა! მე ხომ ვხედავ! მაინც სულ ერთსა და იმავეს ამბობ...

ირენა. ტყუილია! დღეს მართლა კარგად ილაპარაკა!

ვიქტორი. მეც მგონია, რომ დღეს ყველაფერი განსაკუთრებით კარგად გამოვიდა. მაგრამ ხომ ნათქვამია, ყველა საქმეში ზომიერებაა საჭიროო? ბოლო შეკითხვა, თუ შეიძლება...

რიგერი. იცით, რა მითხრა ერთხელ ტონი ბლერმა? თუ მათ შენ არ უპასუხე, თავს თვითონვე უპასუხებენო. კარგია, არა?
ჯეკი. მაშინ ბოლო შეკითხვა. იმუნიტეტის დაკარგვა თუ გაღელვებთ?
რიგერი. რატომ უნდა მაღელვებდეს?

ჯეკი. არ გეშინიათ, რომ...

ვიქტორი. მაპატიეთ, მაგრამ მართლა უნდა...
ჯეკი. არ გეშინიათ, ბატონო ყოფილო კანცლერო, რომ...
ვიქტორი. მაპატიეთ, მაგრამ მართლა უნდა დავამთავროთ.
ჯეკი. არ გეშინიათ, ბატონო ყოფილო კანცლერო, რომ აქაურობის დატოვება მოგიწევთ? ეს ვილა ხომ სახელმწიფოსია... 
(რიგერი, ირენა, ბებია, მონიკა და ვიქტორი გაკვირვებული უყურებენ ერთმანეთს. პაუზა.)

რიგერი. ამას როგორ გაბედავენ!
(ჯეკი კიდევ რაღაცას ინიშნავს, მერე ჩანაწერებს აგროვებს, ბლოკნოტსა და მაგნიტოფონებთან ერთად ჩანთაში აწყობს, დგება და ხელს ართმევს ირენასა და რიგერს. ბობი ბოლო ფოტოებს იღებს.)
ჯეკი. თუ კიდევ რამის კითხვა დაგვჭირდა, დასამატებელი ან გასარკვევი თუ გაგვიხდა რამე, შეიძლება მოვიდეთ?

ირენა. რა თქმა უნდა, ჯეკ.

(ჯეკი და ბობი წასასვლელად ემზადებიან, ვიქტორი მათ აცილებს.)

ვიქტორი. დასაბეჭდად გაშვებამდე ერთხელაც გადაგვახედეთ. ხომ გადაგვახედებთ? მხოლოდ თვალს გადავავლებთ და მაშინვე დაგიბრუნებთ. თუ შეიძლება...
ირენა (ყვირის). ფოტოები ერთად ავარჩიოთ, ჯეკ!

(ჯეკი და ბობი მიდიან, ვიქტორი ბრუნდება.)

ვიქტორი. ბატონო კანცლერო, გილოცავთ! ბრწყინვალე იყავით!

რიგერი. ყველაზე მთავარია, გასაგები ენით ილაპარაკო სხვადასხვა რამეზე, შეგეძლოს მათი განზოგადება და შესაბამისად ურთიერთდაკავშირება. ცხადია, კარგი ლიდერი გარემოცულია კარგი think tank-ების network-ით...
ვიქტორი. მაპატიეთ, რით?

რიგერი. Think tank-ების network-ით... თუ შეამჩნიეთ, რომ სრულიად დაავიწყდათ, ეკონომიკაზე და სოციალურ პოლიტიკაზეც ეკითხათ რამე? განათლებაზე ხომ აღარაფერს ვამბობ! განზრახ ვახსენე კლაინი, გუშინდელს აქეთ მოადგილე; ველოდი, რომ მასზე მკითხავდნენ, მათ კი – გიჟი არ იყო! უცნაური არ არის?
ვიქტორი. საწყენია, ბატონო კანცლერო, რომ ასეთ ხალხთან გიხდებათ ურთიერთობა. წავედი, გავაგრძელებ მუშაობას...
რიგერი. კარგი, გეყოფათ, ნუ გადაყვებით...

ვიქტორი. აბა, ყველაფერს იმ ბიუროკრატს ხომ არ ჩავუგდებთ ხელში!

(ვიქტორი ფლიგელში მიდის. შემოდიან ვლასტა, რიგერის უფროსი ქალიშვილი, და მისი ქმარი ალბინი. ერთ ხელში  ხილით სავსე ჩანთა უჭირავს, ხოლო მეორეში - საქაღალდე).

ვლასტა. სალამი, მამიკო, გამარჯობა, ბები, ირენას და მონიკას გაუმარჯოს! ხილი მოგიტანეთ. ალბინ, მომეხმარე...
(ვლასტა და ალბინი მაგიდაზე აწყობენ ათასგვარ ხილს).
ირენა (ეძახის). ოსვალდ!
ბებია. იცი, ვლასტა, რა გვითხრა სულ ცოტა ხნის წინ ერთმა ჟურნალისტმა? შეიძლება აქაურობის დატოვება მოგიხდეთო. ღმერთო ჩემო, სად უნდა წავიდეთ?
ირენა. მონიკა, ოსვალდს ხომ ვერ მომიძებნიდი? თუ ნახე, უთხარი, თუ შეიძლება, ჯერ მოიტანოს სამი დაწნილი ჯამი, ხელსახოცები და რამდენიმე დანა ხილისთვის, მერე გაზავებული ლუდი ალბინისთვის, და მერე კარტოფილს მიხედოს. რომ მოიხარშება, კარგად გადაწუროს, ცოტა გააშროს და გაცივება აცადოს, მერე კი გაფცქვნას. ოღონდ კარტოფილის საფცქვნელით არა! ქერქის მოშორება დანითაც მშვენივრად შეიძლება...

მონიკა. იცის, რომლით?

ირენა. რომელიც უნდა, ის აიღოს, ოღონდ ის დეკორატიული არა, პუტინის ცოლმა რომ მაჩუქა...

(მონიკა სახლში შედის.)

ვლასტა. ამ თქვენს გადაბარგებაზე უამრავი ჭორი დადის. ამბობენ, რომ სამთავრობო რეზიდენცია აღარ გესაჭიროება. თუ ძალიან გაჭირდა, შენ, ბებია და ზუზკა ჩვენთან გადმოხვალთ. ხომ იცით, როგორ გვიყვარხართ და როგორი მადლობელი ვართ თქვენი ყველაფრისთვის!
რიგერი. და ირენა?
ირენა. ნუ წუხხარ, მე და მონიკა რამეს ვიპოვით, ბინას ვიქირავებთ. რაღაცას მოვიფიქრებთ. მთავარია, ერთმანეთისგან ძალიან შორს არ ვიყოთ...

რიგერი. დიდი მადლობა, ირენა!

(სახლიდან გამოდის ჰანუში, განდის დიდი ლითონის ბიუსტით ხელში. ჰანუში რიგერის გვერდით ჩერდება.)

ჰანუში. ამას, სამწუხაროდ, ვერ დაიტოვებ. ხუთი წლის წინ ვიღაცას საინვენტარო წიგნში შეუტანია...

რიგერი. ჰოდა, შეიტენონ ერთ ადგილას!
ჰანუში. დიდი ბოდიში, ვილემ, მაგრამ კიდევ რაღაც სახაზავების კომპლექტი აკლიაო. ხომ არ იცი, რაზეა ლაპარაკი?
რიგერი. არ ვიცი!

(ფლიგელიდან გამორბის ვიქტორი.)

ვიქტორი (მკვეთრად). რაზეა და სასუვენირო სახაზავებზე. საჩუქრებად დავარიგეთ. და, საერთოდ, ბატონ კანცლერს ასეთი რამეებით არ უნდა აწუხებდე!
(ჰანუში, ბიუსტით ხელში, ფლიგელში მიდის. მას ვიქტორიც მიჰყვება. ამ დროს სახლიდან გამოდის მონიკა, რომელსაც ლანგრით მოაქვს დაწნილი ჯამები, დანები, ხელსახოცები და ერთი ჭიქა გაზავებული ლუდი.)
ირენა. რა ჰქენი?

მონიკა. ჩაეძინებოდა სადმე...
(მონიკა მოტანილ ნივთებს მაგიდაზე აწყობს, ხილს ჯამებში ანაწილებს. ალბინი იღებს გაზავებული ლუდის ჭიქას. პაუზა.)

რიგერი. ქალბატონი ინდირას საჩუქარი იყო...
ბებია (ვლასტას). ვახშამზე დარჩებით? მოხარშული კარტოფილი გვექნება ხაჭოთი და კარაქით...

(შემოდის კნობლოხი, მებაღე. ხელში უჭირავს ფოცხი.)

ვლასტა. ალბინ, დავრჩეთ?

(ალბინი მხრებს იჩეჩავს.)

გავსინჯოთ და წავიდეთ...

(დამსწრენი შეშდებიან.)
ხმა (რეპროდუქტორიდან). ვაღიარებ, დიდად მნიშვნელოვანი ჯერჯერობით არაფერი მომხდარა. მაგრამ მინდოდა, მოქმედება ძალიან დიდხანს და ძალიან ნელა განვითარებულიყო. მით უფრო მადლობელი იქნება მაყურებელი შემდგომ მისი თანდათანობითი აჩქარებისთვის.
(დამსწრენი ამოძრავდებიან. ფლიგელიდან გამოდის ჰანუში, სცენას გადაკვეთს და შედის სახლში.)

რიგერი. მოგესალმებით, ბატონო კნობლოხ! როგორი პირი უჩანს წელს ალუბლის მოსავალს?
კნობლოხი. მგონი, კარგი...

რიგერი. გარეთ რა ხდება? რა არის ახალი? როგორ აფასებს ხალხი ამ ყველაფერს? სადმე თვალი ხომ არ მოგიკრავთ ჩემი მხარდამჭერი დემონსტრაციისთვის ან, თუნდაც, რაიმე წარწერებისთვის?

კნობლოხი. ლუდხანაში ბიჭები ლაპარაკობდნენ გამოსახლებაზე...

რიგერი. რომელ გამოსახლებაზე?

კნობლოხი. ვითომ მოადგილე კლაინს უთქვამს სადღაც, სახელმწიფო თავს უფლებას ვერ მისცემს, ასე უპრაგონოდ არიგოს ვილებიო...

(ფლიგელიდან გამორბის ვიქტორი.)

ვიქტორი. რადიოთი გამოაცხადეს!

რიგერი. რა!

ვიქტორი. მოადგილე კლაინმა თქვა პარლამენტის დერეფანში, სახელმწიფო თავს უფლებას ვერ მისცემს, ასე უპრაგონოდ არიგოს ვილებიო...

(ამ დროს ამოვარდება ქარი და გაწვიმდება.)

პირველი მოქმედების დასასრული
მეორე მოქმედება
რიგერის ვილის ბაღი. გავიდა ერთი საათი, ყველაფერი ისევეა, როგორც პირველი მოქმედების ბოლოს იყო. წვიმამ გადაიღო, ქარი ჩადგა. სცენა ცარიელია. მალე სახლიდან რიგრიგობით გამოდიან ვლასტა და ალბინი (საქაღალდით ხელში), რიგერი და ირენა, შემდეგ კი მონიკა და ბებია.
რიგერი. ცოტა ხანს კიდევ დარჩებით?
ვლასტა. ცოტა ხანს...

ბებია. რატომ იყო დიდი კარტოფილები მოუხარშავი, და პატარები – გადახარშული?

ირენა (მონიკას). ეს სათხიპნები მომაშორე, თუ შეიძლება!
(მონიკა კოსმეტიკას ლანგარზე აწყობს.)

ვლასტა (რიგერს). მამა...
რიგერი. დიახ...

ვლასტა. ალბინს და მე სალაპარაკო გვაქვს შენთან...

რიგერი. გისმენთ...

ირენა. ბებო, შედი სახლში, მიწიდან სიცივე მოდის. მონიკა, საყვარელო...

(მონიკა მაგიდიდან იღებს კოსმეტიკიან ლანგარს, თავსაფარსა და მზის სათვალეს, ხელს ჩაკიდებს ბებიას და მასთან ერთად სახლში შედის.)

ვლასტა. მამიკო, შენ ხომ მშვენივრად იცი, როგორ გვიყვარხარ მე და ალბინს. შენთვის მხოლოდ სიკეთე გვინდა. იქნებ სისულელედ მოგეჩვენოს, მაგრამ ასე იქცევა ყველა, განსაკუთრებით უცხოეთში; იმიტომ რომ არავინ იცის, რა შეიძლება მოხდეს. ამიტომაც ვიფიქრეთ – ალბინმა და მე – რომ ჩვენ, როგორც ოჯახი, ყველაფრისთვის მზად უნდა ვიყოთ...
რიგერი. შენ გულისხმობ, რომ ადრე თუ გვიან აქედან შეიძლება გაგვასახლონ?

ვლასტა. მე ხომ გარკვევით ვთქვი: ჩვენთან გადმოხვალთ თუნდაც პირველ ხანებში, სანამ ბინას იპოვიდეთ. მაგრამ ამას სხვაც ბევრი რამ უკავშირდება.
რიგერი. მაგალითად?
ვლასტა. რა ვიცი! ავეჯი... სურათები... წიგნები... დანაზოგი... ყოველდღიური ხარჯები... მოკლედ, მე და ალბინმა ერთ მეგობარ იურისტთან ერთად ვცადეთ, რაღაც ჩამოგვეყარა...

(ვლასტა საქაღალდეს გამოართმევს ალბინს. სახლიდან გამოდის მონიკა.)
რიგერი. ანდერძი?
ვლასტა. რა საშინლად ჟღერს, არა? მაგრამ აქ საუბარია გარკვეულ ინსტრუქციებზე იმ შემთხვევისთვის, თუ ქონებაზე საკუთრების უფლებებში ვინმემ ეჭვი შეიტანა...
ირენა. ანუ, ვილემის გარდაცვალების შემდეგ?

ვლასტა. რატომ უნდა ვიფიქროთ მაინცდამაინც ყველაზე უარესზე? ჩვენ ხომ ყველას გვინდა, რომ მამამ რაც შეიძლება დიდხანს იცოცხლოს. ამიტომ ჩვენი პროექტი სხვადასხვა ალტერნატივას ითვალისწინებს. ისე, ეს ყველაფერი მაინც ფორმალობაა. ჩვენს ოჯახში, ასე თუ ისე, მუდამ ყველას ყველაფერი ეკუთვნოდა, მაგრამ ისეთ დროში ვცხოვრობთ, როცა ყველაფერი შეიძლება მოხდეს; მაგალითად, ამოქმედდეს პირადი ქონების ეგზეკუციის წესით დაპატიმრების კანონი იმ შემთხვევაში, თუ გაჩნდა ეჭვი, რომ ეჭვს ანგარიშს არ უწევ და გამოძიებასთან არ თანამშრომლობ...
რიგერი. სხვა სიტყვებით: შენ გინდა, ჩემი ქონება ახლობლებს გადავუფორმო...
ვლასტა. ოჯახის წევრებს...
რიგერი. და ირენას?

ირენა. მაგაზე ნუ წუხხარ, მე და მონიკას ჩვენი დანაზოგი გვაქვს. ასე არ არის?

(მონიკა თავს უქნევს.)

რიგერი. დიდი მადლობა, ირენა...

ირენა (ეძახის). ოსვალდ!
ვლასტა. ეს გულდასმით უნდა წაიკითხო, გააანალიზო, იქნებ ვინმეს მოეთათბირო კიდეც. ალბინი და მე სულაც არ გაჩქარებთ. უბრალოდ, ვფიქრობთ, რომ სისულელე იქნება, რაღაც დავკარგოთ მხოლოდ იმიტომ, რომ დროულად არ დავძაბეთ გონება. უბრალოდ, ყველაფერი ისე უნდა გავაფორმოთ, რომ რაიმე ბიუროკრატიულ დაბრკოლებებს არ გადავეყაროთ და თან მედიაში არასასურველი მითქმა-მოთქმა არ გამოვიწვიოთ...
ირენა. ვლასტა მართალია, ვილემ. შენ ხომ კარგად იცი, „მისავალ-მოსავალი“ რის მკადრებელიც არის! (მონიკას) წავედით?
(მონიკა თავს უკრავს, ირენა და მონიკა მიდიან. ვლასტა საქაღალდეს აძლევს რიგერს, რომელიც მას მაგიდაზე დებს. ვლასტა და ალბინი გადაეხვევიან რიგერს და მიდიან. შემოდის კნობლოხი ფოცხით.)

კნობლოხი. სტუმრებს ელით?

რიგერი. მე? არა...

კნობლოხი. მოადგილე კლაინმა თქვა ტელევიზორში, რომ აპირებს, რაც შეიძლება მალე მოგინახულოთ...

რიგერი. ასე თქვა?

(კნობლოხი მიდის. ცოტა ხანში გამოჩნდება ბეა წიგნით ხელში. ერთხანს ჩუმად დგას და უყურებს რიგერს, რომელიც მას ახლაღა შენიშნავს.)

ეძებთ ვინმეს?

ბეა. თქვენ...
რიგერი. რით შემიძლია გემსახუროთ?

ბეა. თქვენი გამოსვლების კრებულზე ავტოგრაფს ხომ ვერ წამიწერდით?
რიგერი. სიამოვნებით...
(რიგერი ხელით ანიშნებს ბეას, დაბრძანდითო, რასაც ის, ოდნავ მორცხვად, ასრულებს კიდეც. რიგერიც ჯდება და ხელში იღებს კალმისტარს. ბეა წიგნს სატიტულო გვერდზე გადაშლის და წინ დაუდებს რიგერს.)

ახლა არ მითხრათ, თავიდან ბოლომდე წაკითხული მაქვსო... 

ბეა. წაკითხული მაქვს და თანაც დიდი გულისყურით. ჯერ ერთი იმიტომ, რომ ძალიან დამაინტერესა და მეორეც იმ მიზეზით, რომ თქვენზე სადიპლომო შრომას ვწერდი. თვითონ აგირჩიეთ. ჩემი ნაშრომის სათაურია „დემოკრატია ვილემ რიგერის გაგებით“.
რიგერი. რა დაგიწერეს?
ბეა. ფრიადი. უკვე არაერთი წელია, გიკვლევთ. თქვენზე, შესაძლოა, იმაზე მეტი ვიცი, ვიდრე თქვენ თვითონ. და რაც უფრო მეტად გიკვლევთ, მით უფრო მეტ შთაბეჭდილებას ახდენს ჩემზე თქვენი მოღვაწეობა...
რიგერი. პოლიტოლოგი ბრძანდებით?
ბეა. დიახ, და, გარდა ამისა, რამდენიმე სემესტრი ვსწავლობდი მულტიკულტურულ სოციოფსიქოლოგიას და ინტერმედიურ კომუნიკაციას...
რიგერი. თუ საიდუმლო არ არის, რა გქვიათ?

ბეა. ვაისენმიუტელჰოფი. ბეა ვაისენმიუტელჰოფი. მაგრამ თქვენ შეგიძლიათ ბეა დამიძახოთ, ბატონო კანცლერო...
რიგერი. სიამოვნებით, ბეა, მაგრამ მე კანცლერი აღარა ვარ...
ბეა. ჩემთვის თქვენ ყოველთვის კანცლერად დარჩებით, ბატონო კანცლერო!

(პაუზა. რიგერი მაგიდიდან იღებს ხილით სავსე ერთ-ერთ დაწნილ ჯამს და ბეას გაუწოდებს.)

არა, გმადლობთ, აქ არც იმისთვის მოვსულვარ, რომ ყველაფერი გადაგიჭამოთ და არც იმისთვის, რომ მოგაცდინოთ...
რიგერი. არც არაფერს მიჭამთ და არც მაცდენთ. მიირთვით...
ბეა. გმადლობთ...

(ბეა იღებს ვაშლს და მადიანად ჩაკბეჩს. სახლიდან შეუმჩნევლად გამოდის ბებია. რიგერი და ბეა მას ვერ ხედავენ. ხანგრძლივი პაუზა, ბეა განაგრძობს ვაშლის ჭამას.)
თქვენი ბაღისაა?

რიგერი. არა, ქალიშვილმა მოგვიტანა. აქ მხოლოდ ალუბალი გვაქვს...
ბეა. ძალიან მოხდენილად ისაუბრეთ თქვენს ბაღზე, როგორც კულტურული ტრადიციისა და ადგილის კულტურის სიმბოლოზე –ხარკოვში... 
რიგერი. ოჰ, ეგ რა ხნის წინ იყო! ხომ ვერ მეტყოდით, ჩემი გამოსვლებიდან ან გამოთქმული მოსაზრებებიდან ყველაზე მეტად რომელმა დაგაინტერესათ?
ბეა. თქვენი პოლიტიკის საფუძვლად და ათვლის წერტილად, ბატონო კანცლერო, მიმაჩნია იდეა, რომ პოლიტიკოსის ყურადღების ცენტრში უნდა იდგეს ადამიანი და ყველაფერი მიმართული უნდა იყოს მისი ყოველმხრივი განვითარებისკენ. მნიშვნელოვანი გახლდათ თქვენი მოსაზრება იმაზეც, რომ ჩვენი ქვეყანა უსაფრთხო ადგილი უნდა იყოს. დიახ, ზუსტად ასეა! განა შეიძლება ადამიანის ყოველმხრივი განვითარება მისთვის სახიფათო სივრცეში? ასევე ძალიან მიყვარს მოსაზრება, რომელიც თხუთმეტი წლის წინ გამოთქვით ტაივანში, რომ ადამიანი თავისუფლებისთვის არის დაბადებული...
რიგერი. დიახ, მახსოვს, იმ გამოსვლას მაშინ დიდი წარმატება ხვდა... ჩან კაი-შიმ ტექსტის ხელნაწერიც კი მთხოვა...
ბებია. იმედია, უარი უთხარი...

(გაკვირვებული რიგერი და ბეა ბებიას მიუბრუნდებიან.)
რიგერი. ეს ბეაა, დედა. ეს დედაჩემია. ბეამ ჩემზე სადიპლომო შრომა დაწერა...
ბებია. ძალიან კარგი. ოსვალდი ხომ არ მოვძებნო?

რიგერი. მარტო შეამოწმე, ქურაზე ხომ არ დარჩა რამე...

(ბებია სახლში შედის. პაუზა.)

ბეა. ძალიან მინდა, ოდესმე თქვენი ბიოგრაფია დავწერო. რამდენი საინტერესო რამ გადაგხდენიათ ცხოვრებაში!
რიგერი. დიახ, საინტერესო მართლაც ბევრი მინახავს და გაკეთებითაც ბევრი გამიკეთებია. ზოგი რამ ჯერჯერობით ნაკლებად არის ცნობილი ან სულაც უცნობია...
(შემოდიან ირენა და მონიკა. ხელებში საყიდლებით სავსე ქაღალდისა და პოლიეთილენის პაკეტები უჭირავთ. ბეასა და რიგერის დანახვაზე ჩერდებიან.)

ირენა. როგორც ვხედავ, სტუმრები გვყოლია...
რიგერი. ეს ბეა ვაისენმიუტელჰოფია, პოლიტოლოგი და მულტიკულტურული სოციოფსიქოლოგი. სწავლობდა ინტერმედიურ კომუნიკაციასაც. ჩემს პოლიტიკურ მოღვაწეობას იკვლევს და აპირებს, ჩემი ბიოგრაფია დაწეროს. ეს ირენაა, ჩემი დიდი ხნის პარტნიორი, ეს კი მონიკა – ირენას მეგობარი...
(ქალები ხელს ართმევენ ერთმანეთს.)

ირენა. ქუდი გიყიდე!
(მონიკა პაკეტიდან იღებს სპორტულ კეპს წარწერით “I love you” და აძლევს ირენას, რომელიც კეპს რიგერს ახურავს.)

რიგერი. გმადლობ, საყვარელო...
(მონიკა იღებს ჩანთებს და სახლში შედის.)

ტაივანში ჩემს გამოსვლაზე ვსაუბრობდით...

ირენა. მშვენიერი თაყვანისმცემელი გყოლია. თუმცა, ყოველთვის ასე იყო. და მათთვის მუდამ იცლიდი კიდეც. საინტერესო ის არის, რომ ბიჭები შენზე რატომღაც არ წერენ...
რიგერი. დობეში დაგავიწყდა?

ირენა. „მისავალ-მოსავლის“ კორესპონდენტი? დიდი ვერაფერი საამაყოა. კარგი, აღარ შეგიშლით...
(ირენა სახლში შედის.)

ბეა. თქვენს დიდი ხნის პარტნიორს დიდად არ გახარებია ჩემი დანახვა...
რიგერი. ძალიან ვუყვარვარ, და ამიტომ ზოგჯერ პრობლემები მექმნება. სიამოვნებით გიამბობთ ჩემს ცხოვრებაზე. დრო ახლა საკმარისად მაქვს, თან მალე მავიწყდება ყველაფერი. ასე რომ, რაც უფრო მალე დავიწყებთ, მით უკეთესი!
ბეა. ესე იგი, ხვალ საღამო ხანს შეიძლება მოვიდე? ძალიან მიხარია, რომ ამ სამუშაოს შევასრულებ! აბა, ნახვამდის...

რიგერი. ნახვამდის, ბეა...

(წამიერი ყოყმანის შემდეგ რიგერი ლოყაზე კოცნის ბეას, რომელიც მას თმაზე ხელს გადაუსვამს, თავის წიგნს იღებს და გარბის. ნელი ნაბიჯით შემოდის კლაინი ფოცხიანი კნობლოხისა და ვიქტორის თანხლებით. რიგერი ჯიბეში იტენის კეპს.)
კნობლოხი. სტუმრები გეახლნენ, ბატონო კანცლერო...
რიგერი. ვლასტიკ კლაინი! სიურპრიზიც ამას ჰქვია! დაბრძანდი. დალევ რამეს?
კლაინი. ცოტა ცხელ ჩაის...
რიგერი. გაუკეთებთ, ვიქტორ?
(ვიქტორი თავს დაუკრავს და სახლში შედის. კნობლოხიც მიდის.)
კლაინი. როგორ არის საქმეები? ოჯახისთვის ახლა ალბათ მეტი დრო გრჩება. თუ მაინც გენატრება პოლიტიკა?
რიგერი. ცოტა პარადოქსულია, მაგრამ ახლაღა ვხვდები, რამდენი თაყვანისმცემელი მყოლია. რაც უნდა იყოს, ხალხისთვის ნამდვილად წარმოვადგენდი გარკვეული ფასეულობების განსახიერებას...
(სახლიდან გამოდის ირენა.)

ირენა. სალამი!
კლაინი. გაგიმარჯოს...
რიგერი. იმას ვამბობდით, რომ ბევრი თაყვანისმცემელი მყავს...
ირენა. ჰო, მის მიმართ ბევრი იჩენს ინტერესს და სიმპათიებსაც ამჟღავნებს. გაუთავებლად მოდიან ხან ვიღაც ჟურნალისტები, ხანაც სტუდენტი გოგონები, რომლებიც მასზე რაღაცას წერენ...
რიგერი. ირენა არაფერს აზვიადებს. მაგრამ როგორც ერთხელ ჰაველმა მითხრა, პოპულარობა ჯერ კიდევ არ არის ყველაფერი...

(სახლიდან გამოდიან ვიქტორი ჩაის ჭიქით და მონიკა. ვიქტორი ჭიქას მიართმევს კლაინს.)

ვიქტორი. კიდევ რაიმე ხომ არ გნებავთ?
კლაინი. არა, გმადლობთ. თუმცა, ერთი-ორი წვეთი რომი ურიგო არ იქნებოდა...
ირენა. რომი იქვეა, მარცხნივ, ჩემი ქუდების თავზე, ვილემის ფეხსაცმლის კარადის ქვეშ.
(ვიქტორი თავს უქნევს, წამით მოიხრება და სახლში შედის.)

კლაინი. კარგი ბიჭი ჩანს...

რიგერი. ვიქტორი? ჩემი ყოფილი მდივნის, ჰანუშის ყოფილი მდივანია. სახელმწიფოს კუთვნილისგან ჩვენი პირადი ნივთების გარჩევაში გვეხმარება. ვერ წარმოიდგენ, რამდენ შრომას მოითხოვს! თუმცა რა, ერთ მშვენიერ დღეს შენც იგივე მოგელის!
(რიგერი არაბუნებრივად დიდხანს იცინის.)
და შენ როგორა ხარ? როგორ გრძნობ თავს ახალ თანამდებობაზე?

კლაინი. რა გითხრა, ჯერ იმის გარკვევას ვცდილობ, ვინ არის ჩვენთან ერთად, და ვინ მხოლოდ ცდილობს, რომ თავი მოგვაჩვენოს...
(სახლიდან გამოდის ვიქტორი, ხელში რომის ბოთლით. მიდის კლაინთან და ცოტას ჩაიში ჩაუწვეთებს.)

გმადლობთ, ვიქტორ. შეიძლება, გავკადნიერდე და კიდევ ერთი რამ გთხოვოთ? ჩაისთან გალეტები მიყვარს ძალიან...
ირენა. მონიკა, გალეტები მაგიდაზე დევს. თუ ოსვალდმა არ შეინახა სადმე. მას ხომ სამალავების მთელი სისტემა აქვს. მაგალითად, ახლახან აღმოვაჩინე, რომ მაცივრის უკან შეინახა კოლოფი ხაჭოს ხუთი პაკეტით. წარმოიდგინეთ, ხაჭოს ხუთი პაკეტით! ღმერთმა უწყის, რამდენ ხანს იდო იქ. ცხადია, ყველაფერს ნაგავში გადავუძახე...
(მონიკა სახლში შედის, ვიქტორი მოშორებით დგას.)

რიგერი. შენზე ამბობენ, მთავრობას უმიზნებსო...

კლაინი. შეფს ამჟამად იქ თურმე სხვა ვერავინ წარმოუდგენია და მზად არის, ჩემი კანდიდატურა დაასახელოს; ასე რომ, ეს საკითხი აქტუალურია, მაგრამ ამჟამად დღის წესრიგში არ არის...
რიგერი. წადით შინ, ვიქტორ, ხვალაც შეგვიძლია განვაგრძოთ...

ვიქტორი. თუ ნებას მომცემთ, კიდევ ერთ მნიშვნელოვან კოლოფს დავასრულებდი...
რიგერი. შიგ რა არის?

ვიქტორი. თქვენი პირადი მიმოწერა...

რიგერი. შეგიძლიათ დაწვათ...

ირენა. ცალკე გადადეთ, მე გადავხედავ...

რიგერი (ყვირის). დაწვით-მეთქი!

კლაინი. არ ღირს შენი საარქივო დოკუმენტების განადგურება. მოვა დრო და უზარმაზარი ფასი დაედება. იქნებ კანკოვას გოგოს მაინც ვუჩვენოთ ისტორიის უწყებათშორისი კომისიიდან...
ვიქტორი. ჩემი იმედი გქონდეთ, ბატონო მოადგილე!

(ვიქტორი ფლიგელში გადის. სახლიდან გამოდის მონიკა გალეტებიანი ჯამით ხელში. ჯამს უდგამს კლაინს, რომელიც დაუყოვნებლივ იწყებს და წასვლამდე არ წყვეტს გალეტების ჭამას.)

კლაინი. გმადლობთ, ქალბატონო...
მონიკა. მონიკა...

კლაინი. გმადლობთ, ქალბატონო მონიკა. ძალიან თავაზიანი ბრძანდებით და სახელიც ლამაზი გქონიათ. ყოველთვის ვგიჟდებოდი მონიკებზე...
ირენა. ჩემი მეგობარია. მონიკა, იქნებ, ოსვალდის გაღვიძება გეცადა?

მონიკა. თუ ვიპოვე...

(მონიკა სახლში შედის.)

კლაინი. იმედია, ირენას თანდასწრებით ყველაფერი შემიძლია ვთქვა...
რიგერი. ცხადია...

კლაინი. ჯერ ერთი, რატომ მოვედი...
რიგერი. დიახ, გისმენ...
კლაინი. ცოდო იქნები შენც და მთელი შენი ოჯახიც, და ახალი ხელმძღვანელობაც უხერხულ მდგომარეობაში აღმოჩნდება, უცებ აქედან გადასვლა რომ მოგიხდეს, თუმცა შენ იმდენი გააკეთე სახელმწიფოსთვის და, მართალია, ყველამ ვიცით, როგორ მიეჩვიეთ აქაურობას მთელი ამ წლების განმავლობაში, როგორ გიყვართ ეს სახლი და, კაცმა რომ თქვას, წასასვლელიც არსად გაქვთ...
რიგერი. დიდად ვაფასებ, ვლასტიკ, რომ ასე უყურებ ამ საქმეს. მართალი გითხრა, ასეთ რამეებზე ჯერ არც კი დავფიქრებულვარ და მეგონა, თავისთავად იგულისხმებოდა, რომ აქ ვრჩებით...
კლაინი. მეც ასე მეგონა! მხოლოდ მას შემდეგ დავინტერესდი საკითხით, რაც მრჩევლებმა გამაფრთხილეს, ვიღაცამ შეიძლება ამ საქმეში ქექვა დაიწყოსო - ხომ წარმოგიდგენია, რა ამბავს ატეხავს „მისავალ-მოსავალი“ ან რომელიმე მსგავსი გაზეთი!
რიგერი. რა ვარიანტს მთავაზობ?
კლაინი. რომ სახელმწიფომ ვილა მოგაქირავოს. ცხადია, მისაღებ ფასად, ამის დასაბუთება არ უნდა გაგვიჭირდეს...
რიგერი. მართლაც არ იქნებოდა ურიგო. ირენა, რას იტყვი?
ირენა. ერთხელ შვედეთის დედოფალმა მითხრა: უფასოდ არავინ არაფერს მოგცემსო...
კლაინი. აქ, ბუნებრივია, სავაჭროდ არ მოვსულვარ, მით უმეტეს საბინაო ამბებზე. გამოგიტყდებით, ეს ჩემთვის შეურაცხმყოფელი იქნებოდა, და ჩემი სახით, მთელი ხელმძღვანელობისთვისაც. ასე ნამდვილად არ ვაპირებთ პოლიტიკის წარმართვას და ვისაც ჰგონია, რომ ვაპირებთ, ავიწყდება, რომ ასეთი შეცდომები დაუსჯელი არასოდეს რჩება!
რიგერი. დამშვიდდი, ვლასტიკ! ირენას ცუდი არაფერი უგულისხმია!
(ფლიგელიდან გამოდის ვიქტორი გატენილი საქაღალდით ხელში.)
ვიქტორი. ნახვამდის...

კლაინი. კარგად ბრძანდებოდეთ, ვიქტორ. დარწმუნებული ვარ, კიდევ შევხვდებით...

ვიქტორი. აუცილებლად, ბატონო მოადგილე!

(ვიქტორი მიდის.)

კლაინი. მეორე მხრივ უნდა ითქვას, ვილემ, რომ ახალ ხელმძღვანელობას სულაც არ სურს, შენში მტერს ხედავდეს და ნამდვილად არ აპირებს მდგომარეობის გამწვავებას. ან კი რა საჭიროა? ეს ხომ ქვეყანაში დესტაბილიზაციას გამოიწვევდა. შესაბამისად, ლოგიკური იქნება, დავასკვნათ, რომ არც შენ დაიწყებ ჩვენს წინააღმდეგ გამოსვლას - ყოველ შემთხვევაში, საჯაროდ მაინც...
რიგერი. ვლასტიკ, ნუ მომთხოვ, ზოგიერთებზე ის არ ვიფიქრო, რასაც ვფიქრობ...
კლაინი. განა სულ ერთი არ არის, რას ფიქრობ ჩვენზე?!
ირენა. მაშ რაღაზეა საუბარი?

კლაინი (რიგერს). სახელმწიფოში პოლიტიკური სიმშვიდის ინტერესებიდან გამომდინარე, უპრიანი იქნებოდა, სადაც საჭიროა, როცა საჭიროა და როგორც საჭიროა, ყველასთვის გეჩვენებინა, რომ მხარს უჭერ ახალ ხელმძღვანელობას, რადგან არ გსურს, ეჭვქვეშ დააყენო ჩვენი ქვეყნის დემოკრატიული წყობა და მისი კანონების მოქმედების ის წესები, რომლებიც დღეისთვის არის დადგენილი. განა ჩვენ არ გვინდა, რომ ჩვენი პოლიტიკური საქმიანობის ცენტრში ადამიანი იდგეს? განა ჩვენ არ გვინდა, რომ ჩვენი ქვეყანა უსაფრთხო ადგილი იყოს?
(დამსწრენი შეშდებიან).

ხმა (რეპროდუქტორიდან). ისეთი გრძნობა მაქვს, რომ ეს დიალოგი, მართალია, პიესისთვის ძალიან მნიშვნელოვანია, მაგრამ, ამასთანავე, ცოტა მოსაწყენიც არის. თუმცა, არა მგონია, დამნაშავე მარტო მე ვიყო. ჩემს პიესაზე, რა თქმა უნდა, მაქვს გარკვეული გავლენა, ამას ვერ უარვყოფ, მაგრამ მუშაობის პროცესში ვცდილობ, მოვლენების ლოგიკას მივყვე; ვფიქრობ, ის ჩემს გრძნობებზე მნიშვნელოვანია. გამოდის, რომ კარგი ან ცუდი გამტარი ვარ იმისა, რაც ჩემზე აღმატებულია. თუმცა, ვერ გამოვრიცხავ კიდევ ერთ ვარიანტს: რომ, უბრალოდ, საბაბს ვეძებ. ძალიან იოლია, ყველაფერი „რაღაც ჩვენზე აღმატებულს“ დავაბრალოთ! როცა ვხედავ, რის გამართლებას აღარ ცდილობენ ამ „რაღაცით“, მართლა ცუდად ვხდები!
(დამსწრენი ამოძრავდებიან. ყველა რიგერს უყურებს. ხანმოკლე პაუზა.)

რიგერი. ვიფიქრებ...
ირენა. კი მაგრამ, რა არის აქ საფიქრალი?

კლაინი. ვილემ, ხომ იცი, რომ შენ მიმართ ყოველთვის კარგად ვიყავი განწყობილი. სწორედ ამიტომ გთხოვ, ციდან მიწაზე დაეშვა. თუ ხვალამდე დადებითი პასუხით არ შემეხმიანები, მეცოდინება, რას ნიშნავს ეს...
(კლაინი, უკვე ფეხზე მდგომი, კიდევ ერთ გალეტს იღებს და ირენას მიუბრუნდება.)

მონიკა მოიკითხე!

(კლიანი გადის.)

ირენა. ვილემ...
რიგერი. გისმენ, საყვარელო...

ირენა. რა მომოწერაზე იყო ლაპარაკი?

რიგერი. წარმოდგენა არა მაქვს...
ირენა. რამე ინტიმურია?

რიგერი. შენ ხომ იცი, რომ ასეთ რამეებს ყოველთვის ვწვავდი...
ირენა. წვავდი, წვავდი და ბოლოს თავიც დაიწვი! (ყვირის სხვადასხვა მიმართულებით) ოსვალდ! ოსვალდ! ადექი!
მეორე მოქმედების დასასრული

მესამე მოქმედება

რიგერის ვილის ბაღი. მეორე დღეს. სცენაზე მხოლოდ ოსვალდია, რომელიც ბაღის ავეჯს აწესრიგებს. ნელა შემოდის ირენა, რომელსაც მოჰყვებიან მონიკა და ბებია. ირენა ჯდება, ქალები აქეთ-იქით შემოუსხდებიან.
ირენა. ვილემი სად არის?
ოსვალდი. ბატონი კანცლერი აბაზანაშია...

ბებია. ახლა? ნაშუადღევს?

ოსვალდი. წუთი წუთზე უნდა გამოვიდეს. ათი წუთის წინ მესმოდა, როგორ იცლებოდა წყლისგან აბაზანა. ახლა, ალბათ, იპარსავს, სუნამოს ისხამს, ივარცხნის, ბრიოლინს ისვამს. ჩაცმაღა დარჩა...
ირენა. ჰო მართლა, ინტერვიუ. მონიკა, გეთაყვა, თუ არ შეწუხდები...

მონიკა. იისფერი სვიტრი?

ირენა. თუ დაჭმუჭნილი არ არის...

მონიკა. ვნახავ...

ირენა. გმადლობ...

(მონიკა სახლში შედის.)

ირენა. ოსვალდ, გეთაყვა, მომიძებნე ჩაუშესკუს ნაჩუქარი მოხატული თეფში, ზედ ხილი დააწყვე, აიღე ხელსახოცები, თეფშები და დანები და ეს ყველაფერი აქ მოიტანე...
ბებია. ისევ იმ ჟურნალისტებს ელოდებით? მე მეტს აღარაფერს ავუხსნიდი, ვილემმა ყველაფერი გასაგებად უთხრა...

(ოსვალდი თავს უკრავს დამსწრეთ და სახლში შედის. კიბეზე ხვდება ჰანუშს.)
ჰანუში. ვილემი აქ არ არის?
ირენა. როგორც ხედავ...

ჰანუში. საკითხავი მაქვს რაღაც. საკანცელარიო ნივთებიღა დაგვრჩა გასარკვევი...
ირენა. ხმამაღლა თქმას ერიდება, მაგრამ აშკარად გული წყდება იმ განდიზე...
ჰანუში. მეც მწყდება...

(ჰანუში სახლში შედის, კიბეზე ხვდება მონიკას, რომელსაც მოაქვს კოსმეტიკა, იისფერი სვიტრი და მუქი სათვალე. ყველაფერს მაგიდაზე დებს. ირენა დგება, ლიფის გარდა ყველაფერს იხდის და იცვამს სვიტრს. გახდილ ტანისამოსს აძლევს მონიკას, თვითონ კი ჯდება და იწყებს მაკიაჟის კეთებას და თმის ვარცხნას. მონიკა, ტანსაცმლით ხელში, სახლისკენ გაემართება. დამსწრენი შეშდებიან.)
ხმა (რეპროდუქტორიდან). დროდადრო გამახსენდება ხოლმე, რაც დამავიწყდა, მაგრამ იმავ წამს დამავიწყდება ხოლმე, რაც გამახსენდა. ვითარება სერიოზულდება. მაგალითად, წამდაუწუმ მავიწყდება, ვინ არის სცენაზე და ვინ – არა, ვინ ვის ელაპარაკება შენობით და ვის – თქვენობით, ვინ როგორ გუნებაზე იყო სცენის დატოვების მომენტში და ასე შემდეგ, და ასე შემდეგ. თავისუფლად შეიძლება ასეთი რამ დამემართოს: ვიღაც მოვა და აღარასოდეს წავა, ან, პირიქით, თავიდანვე წავა და აღარასოდეს მოვა, ან მოსასვლელია მაშინ, როცა უკვე სცენაზეა, ანდა ზედიზედ ორჯერ უნდა წავიდეს, როცა შუალედში არ მოსულა. უმჯობესია, ლექსების წერა დავიწყო...
(დამსწრენი ამოძრავდებიან. მონიკა სახლში შედის. მალე სახლიდან გამოდის რიგერი, კეკლუცად აცვია და თმის ვარცხნილობაც ასეთივე აქვს, სახეზე პუდრი უსვია. მის თმას ექსტრავაგანტური მუქი ყავისფერი შეუძენია.)
ირენა (სახეს იღებავს). შანტაჟს გიწყობენ...
რიგერი. ვიცი...

ირენა. მოვიფიქრებო, არ უნდა გეთქვა...
რიგერი. ასე ამბობენ ხოლმე...
ირენა. მათთვის მხარდაჭერის გამოცხადება იმას ნიშნავს, რომ საკუთარ თავს სახეში შეაფურთხო! ნამდვილად ვეღარ გცემდი პატივს!
რიგერი. ვიცი...
(სახლიდან გამოდის ოსვალდი ლანგრით ხელში. მასზე დევს მოზრდილი, ხილით სავსე დეკორაციული თეფში, ხელსახოცები, თეფშები, დანები, აგრეთვე, შამპანურის ბოთლი და ჭიქები. ხილსა და სხვა ნივთებს მაგიდაზე ალაგებს, შემდეგ კი შამპანურით გადაინაცვლებს სცენის სიღრმეში, სადაც მოკრძალებულად დაიკავებს ადგილს. ფლიგილიდან გამოდის ვიქტორი.)
ვიქტორი. უკვე მოდიან. მხოლოდ ერთი პატარა საქმე მაქვს...

რიგერი. დაწვით?

ვიქტორი. ჩემი აზრით, ბატონო დოქტორო, სიმტკიცე უნდა შეინარჩუნოთ, მაგრამ, ამავე დროს, ცოტა დიპლომატიურობაც გმართებთ. ახალი ხელმძღვანელობისადმი მეტისმეტად მალე გამოხატული მეტისმეტად უარყოფითი დამოკიდებულება კონტრპროდუქციული შეიძლება გამოდგეს; ხომ შეიძლება ვინმეს მოეჩვენოს, რომ ამ ყველაფერს ვერ უმკლავდებით, რომ რაღაც ტკივილი დაგრჩათ... სიმწარე... თავს მიტოვებულად გრძნობთ, ან შეუცვლელი გგონიათ თავი, ან კიდევ რაღაც ამის მსგავსი...
ირენა. აბა, მრჩევლებიც შენა გყოლია!
რიგერი. ვიქტორი ჩემი მრჩეველი კი არ არის, არამედ ის ჩემი ყოფილი მდივნის, ჰანუშის, ყოფილი მდივანია. დაწვით?
ვიქტორი. მაპატიეთ, მე მხოლოდ ჩემი მოსაზრება გაგიზიარეთ, მაპატიეთ. როგორც კი მოვლენ, შემოვიყვან...

რიგერი. დაწვით თუ არ დაგიწვავთ?

ვიქტორი. დრო! დრო! სად ვიშოვო ამდენი და თან ერთბაშად?

(ვიქტორი ფლიგელში გარბის. ირენამ სახე შეიღება და თმა დაივარცხნა. კოსმეტიკას ჩანთაში აწყობს და სათვალეს თმაში იმაგრებს.)
რიგერი. დედიკო, ხომ არ ნახავდი, ალუბალი ხომ არ დამწიფებულა?

ბებია. ვნახავ, შვილო...

(ბებია სახლში შედის. კიბეზე ხვდება მონიკას.)
ირენა. გუშინ, იმ ვაისენმიუტელჰოფთან, ფარშევანგივით გაიფხორე. არა, მონიკა?
(მონიკა მხრებს იჩეჩავს.)

საშინელი სანახავი იყო. პირდაპირ შემრცხვა შენ მაგივრად. რა მოთხოვნილება გაქვს ასეთი, რომ ყოველი ძუკნას წინაშე თავი ასე დაიმცირო? მონიკა, ამოიღე ხმა!
(მონიკა მხრებს იჩეჩავს.)

რიგერი. რა სისულელეა! იმ ქალბატონს ზუსტად ისე ვექცეოდი, როგორც ნებისმიერ სხვას...

ირენა. ქალბატონსო? ჰაჰა!

(სცენის მიღმა ჟღერს „ოდა სიხარულს“. ცოტა ხანში მუსიკა მკვეთრად წყდება. სახლიდან გამოდის ზუზანა. მოაქვს გახსნილი კომპიუტერი და საყურისები, ყურსა და ცალ მხარს შორის მობილური ტელეფონი აქვს. მიემართება საქანელისკენ.)
ზუზანა (ტელეფონში). Now? And why not Lili? Yes… Yes... It is possible… Fine! Fine! See you later! Bye… Bye…
(ზუზანა მობილურ ტელეფონს ჯიბეში იდებს, ჯდება საქანელაზე, მუხლებზე იდებს კომპიუტერს, იკეთებს საყურისებს და იწყებს კომპიუტერზე მუშაობას. გარშემო ვერაფერს ამჩნევს. პაუზა.)
ირენა. გიყვარვარ?

რიგერი. ჰო...
ირენა. ამ სახლზე მეტად?
რიგერი. ჰო...
ირენა. ამ ბაღზე მეტად?
რიგერი. ჰო...
ირენა. პოლიტიკაზე მეტად?
რიგერი. ჰო...

ირენა. საკუთარ თავზე მეტად?
რიგერი. ჰო...
ირენა. არ მოეშვები მაგ ტყუილებს?!
(ფლიგელიდან გამოდის ვიქტორი და მიემართება ჯეკისა და ბობის შესახვედრად, რომლებიც სცენაზე შემოდიან. სახლიდან გამოდის ბებია კალათით ხელში, სცენას გადაკვეთს და გადის. დამსწრენი შეშდებიან.)
ხმა (რეპროდუქტორიდან). მიყვარს თეატრალური მოსვლები, წასვლები და დაბრუნებები, გამოსვლები და გასვლები კულისებიდან სცენაზე და სცენიდან კულისებში, ნახტომები ერთი სამყაროდან მეორეში. ხოლო სცენაზე - ჭიშკრები, ღობეები, კედლები, ფანჯრები და, რა თქმა უნდა, კარები. ეს სამყაროების საზღვრებია, სივრცისა და დროის მონათალი, ცნობები მათს ფარდობითობაზე, დასაწყისებზე და დასასრულებზე. ყოველი კედელი თუ კარი გვეუბნება, რომ მათ მიღმა რაღაც არის. ამით ისინი გვახსენებენ, რომ ყოველ „მიღმას“ იქით მუდამ არის რაღაც სხვა „მიღმა“. კაცმა რომ თქვას, ისინი არაპირდაპირ გვეკითხებიან, რა იმალება ბოლო „მიღმას“ იქით, რითაც, შეიძლება ითქვას, კარს უღებენ სამყაროსა და, ზოგადად, არსებობის იდუმალებას. ყოველ შემთხვევაში, მე ასე მგონია.
(დამსწრენი ამოძრავდებიან. ჯეკი ჯდება, ჩანთიდან იღებს ჩანაწერებს, ბლოკნოტსა და ორ პატარა მაგნიტოფონს. ამ ყველაფერს წინ დაიწყობს, რის შემდეგაც ამოიღებს „მისავალ-მოსავლის“ რამდენიმე ეგზემპლარს, ყველა დამსწრეს უჩვენებს და მაგიდაზე დებს.)
ჯეკი. „მისავალ-მოსავლის“ ხვალინდელი ნომერია. თქვენ მოგიტანეთ...

ირენა. გმადლობთ, ჯეკ. დღევანდელი არა გაქვთ?

ჯეკი. თქვენ რა, არა გაქვთ?

ირენა. მარტო გუშინდელი გვაქვს...

(ზუზანას გარდა, ყველა იღებს გაზეთს, მაგიდაზე კიდევ რამდენიმე ეგზემპლარი რჩება. ირენა და მონიკა ერთ ხანს ფურცლავენ თავიანთ ეგზემპლარებს, მერე გვერდზე გადადებენ; ვიქტორი მოშორებით დგას და ხელში თავისი ეგზემპლარი უჭირავს. ბობი სცენაზე მიდი-მოდის და ფოტოებს იღებს, ცდილობს ისეთი კადრები გადაიღოს, რომლებზეც დამსწრეებს ხელში „მისავალ-მოსავალი“ უჭირავთ.)
რიგერი. ერთი აზრი გამიჩნდა, მეგობრებო. ეს პირველი დიდი ინტერვიუა ჩემს ცხოვრებაში მომხდარი ასეთი დიდი ცვლილებების შემდეგ, და თქვენთან ერთად მასზე მუშაობა ჩემთვის უაღრესად სასიამოვნოა. განა საკმარისი მიზეზი არ არის საიმისოდ, რომ შამპანური შევსვათ?
(თანხმობის ნიშნად ყველა თავს უკრავს, ოსვალდი მაშინვე ჩამოარიგებს ჭიქებს, ხსნის ბოთლს და ჩამოასხამს. დააპირებს, ჯეკს შამპანურში ჩაუყაროს დარიჩინი, რომელსაც გულის ჯიბიდან ამოიღებს.)
ჯეკი. დღეს არა, გმადლობთ...

ბობი. აი, მე კი არ ვიტყოდი უარს...

(ოსვალდი ბობს ჭიქაში უყრის დარიჩინს, რასაც სადღეგრძელო მოჰყვება.)

რიგერი. მაშ ასე, გაგვიმარჯოს! ყველაფერი კარგად დამთავრებულიყოს! შესაძლოა, წინ მძიმე დრო გველოდეს. მაგრამ თუ ერთად ვიქნებით, თუ ოდნავ მაინც გვეყვარება ერთმანეთი, ყურს დავუგდებთ და გავუგებთ ერთი მეორეს, ვერაფერსაც ვერ დაგვაკლებენ!
ირენა. ჩვენ შენთან ვართ, ვილემ! შენც ჩვენთან იყავი!

(ჯეკი დიდხანს იქექება ჩანაწერებში. ბოლოს, როგორც იქნა, საჭირო შეკითხვას მიაგნებს. ჩართავს მაგნიტოფონებს და პასუხს ბლოკნოტში იწერს.)
ჯეკი (კითხულობს). ბატონო დოქტორო რიგერ, ხომ ვერ გვეტყოდით, რაში მდგომარეობდა თქვენი ეკონომიკური პოლიტიკის არსი, როცა კანცლერი ბრძანდებოდით?
რიგერი. კარგი კითხვაა. ჩემი პოლიტიკის არსი გახლდათ სწრაფვა, საგრძნობლად შემემცირებინა მოქალაქეთა საგადასახადო ტვირთი. ყველა გადასახადი თანდათან უნდა შემცირებულიყო, ზოგიერთი საერთოდაც გაუქმებულიყო, როგორიცაა, მაგალითად, გადასახადი პროცენტებზე პროცენტების მემკვიდრეობით მიღებაზე. გადასახადების შემცირებას უნდა მოჰყოლოდა ეკონომიკური აღმავლობა, რომელიც სახელმწიფოს საშუალებას მისცემდა, თანდათანობით გაეზარდა ყველა პენსია და სოციალური შემწეობა იმგვარად, რომ ხალხს მართლაც შეძლებოდა თავის გატანა... გასაგებად ვლაპარაკობ?
ირენა. არ გინდა, შენი საყვარელი ფრაზაც დაამატო – „რაც შეიძლება ნაკლები სახელმწიფო“ და ასე შემდეგ?

რიგერი. რაც შეიძლება ნაკლები სახელმწიფო, ნაკლები გადასახადი და მაღალი პენსიები და შემწეობები. გამარტივებულად ასეც შეიძლება ითქვას...

ჯეკი (კითხულობს). რას ითვალისწინებდა თქვენი პროექტი ქალებისთვის?
რიგერი. განზრახული გვქონდა, მომუშავე ქალებისთვის დროთა განმავლობაში დაგვეწესებინა საგანგებო გასამრჯელო, რადგან ისინი საოჯახო მეურნეობასაც უძღვებიან...
ირენა. თქვენ ამაზე ხშირად საუბრობდით. ამ გასამრჯელოს თქვენ „ჭურჭლის ფულს“ უწოდებდით. გვეცინებოდა კიდეც ამაზე, გახსოვს, მონიკა?
(მონიკა ღიმილით უკრავს თავს.)

ვიქტორი. მაპატიეთ, მაგრამ ახლა, ალბათ, უადგილო არ იქნებოდა, აღგვენიშნა, რომ საუბარი ეხებოდა მხოლოდ შორეული პერსპექტივის მოსაზრებებს...
რიგერი. ცხადია, ყველაფერს ერთბაშად ვერ განვახორციელებდით. მაგრამ მეორე მხრივ, გვინდოდა, წერტილი დაგვესვა გაუთავებელი გადავადების პოლიტიკისთვის...

ჯეკი. რაკი ეკონომიკურ პოლიტიკაზე ვსაუბრობთ, თუ შეიძლება, გკითხავთ, როგორ... (ნაჩქარევად იქექება ჩანაწერებში) ...როგორ აპირებდით... რით აპირებდით... (იპოვის შეკითხვას) ...რით აპირებდით უცხოური ინვესტიციების მოზიდვას?
რიგერი. საამისოდ რამდენიმე საშუალება არსებობს. ხომ მიირთმევთ? ყველას გისხიათ? ოსვალდ, შეუვსე...

(ოსვალდი ყველას ჩამოუსხამს. სახლიდან გამოდის ჰანუში.)

ჰანუში. ვილემ...

რიგერი. ჯერ ერთი, იქ, სადაც პოტენციური უცხოელი ინვესტორი რაიმეს აშენებას განიზრახავდა, მაგალითად, საწყობის ან საცავისა, ჩვენ გვინდოდა რელიეფის მოსწორება, ხეების ამოძირკვა, ბუჩქნარის გადაწვა, წყლის, გაზის, დენის, ინტერნეტის გაყვანა და სამანქანო გზისა და ავტოსადგომის მოწყობა. ამით შევქმნიდით სამუშაო ადგილებს, რასაც მოჰყვებოდა უმუშევრობის შემცირება.
ჰანუში. ვილემ...

რიგერი. მეორეც, ვაპირებდით მათთვის შემოგვეღო ეგრეთ წოდებული სანებართვო გამონაკლისები, მათ შორის გადასახადების ნულოვანი ან უარყოფითი დაფარვის ნებართვა და საგანგებო ანაზღაურება შემოსავლიანი მეწარმეობისთვის...
ჰანუში. ვილემ...

რიგერი. და მესამე... რა იყო მესამე, ვიქტორ?

ვიქტორი. აღარ მახსოვს, ბატონო დოქტორო...

ჰანუში. ვილემ, ბოდიში...
რიგერი. თუ არ ვცდები, მესამე იყო წინადადება შესაბამისი კორპორაციის პოლიფუნქციური პრეზენტაციის დოტაციის თაობაზე, არა?

ვიქტორი. არ ვიცი. დიახ. მგონი. შეიძლება...

(ირენა თავს უქნევს მონიკას, ეს უკანასკნელი მას უახლოვდება, ირენა დიდხანს რაღაცას უჩურჩულებს, მონიკა თავს უკრავს.)

ჰანუში. ვილემ, ბოდიში, მაგრამ ერთი პატარა პრობლემა მაქვს.
რიგერი. რაშია საქმე?

ჰანუში. ადმინისტრაციული კომიტეტის ოქმების თანახმად, რამდენიმე დღის წინ შენ მიგიღია ასი საშლელი, ორმოცდაათი ფერადი კალმისტარი, ერთი ლიტრი მელანი, ათი კოლოფი ქაღალდი. აქედან რამე ხომ არ დაგვებრუნებინა?

ვიქტორი (ყვირის). არ გინდა, იყოს, ჰანუშ!
ჰანუში. ასეთი სისულელისთვის ხომ არ დავაჭერინებთ თავს!
რიგერი. დაიკარგე აქედან, შე დედალო, შენა!

(ირენა მორჩა ჩურჩულს, მონიკა ფლიგელში მიდის, ჰანუში –სახლში. ჯეკი, ხანგრძლივი ძიების შემდეგ, ახალ შეკითხვას იპოვის.)
ჯეკი (კითხულობს). რა პასუხს გასცემდით, ბატონო დოქტორო, კრიტიკულ ხმებს, რომლებიც გსაყვედურობდნენ, რომ არასაკმარისად ებრძოდით კორუფციას, განსაკუთრებით წამყვან პოლიტიკოსთა რიგებში.
რიგერი. სინამდვილეში ყველაფერი პირიქით იყო. პირველად სწორედ მე განვაცხადე, რომ აუცილებელია, ყურადღება მივაქციოთ კლაინის გარშემო შექმნილ გაუგებრობას!
ირენა. როცა პოლიტიკოსი თავისთვის და თავისი ნათესავებისთვის დროის მცირე მონაკვეთში ზედიზედ ხუთ ფეშენებელურ ვილას იყიდის, განა ეს უცნაური არ არის? ვილემი ამაზე დაუფარავად საუბრობდა და რა მოხდა მერე? ყველამ მას დაუწყო გაკიცხვა, კლაინს კი ულვაშებში ეღიმებოდა. ასე არ არის, ვილემ?
რიგერი. ასეა...

ვიქტორი. სიზუსტისთვის დავამატებ: სისხლის სამართლის საქმე არ აღგვიძრავს. ასე რომ, ოფიციალურად...

რიგერი. აღვძარით თუ არ აღგვიძრავს, ყველამ იცის, რომ კორუფციას კისერს მოვუგრეხდი, მეტი დრო რომ მქონოდა. ბოლო თხუთმეტი წლის განმავლობაში სწორედ ეს იყო ჩემი პრიორიტეტი!
(ფლიგელიდან გამოდის მონიკა, უახლოვდება ოსვალდს და რაღაცას უჩურჩულებს. ის რამდენიმეჯერ უკრავს თავს, მერე დამშვიდობების ნიშნად წელში მოიხრება და ფლიგელში გადის. მონიკა მიმიკით ანიშნებს ირენას, რომ ყველაფერი მოგვარებულია.)
რიგერი. თუ ნებას დამრთავთ, ოდნავ გავაფართოვებ თქვენი კითხვის საზღვრებს: წესიერებას და ზნეობრივ პრინციპებს მუდამ მივიჩნევდი ბაზრის უაღრესად მნიშვნელოვან დანამატად. უბრალოდ, მინდოდა, ეს ქვეყანა უსაფრთხო ადგილი ყოფილიყო. ყველასთვის!
ირენა. ეს ხომ უკვე თქვი, ვილემ...
რიგერი. არის რაღაცები, რაც ბევრჯერ უნდა გაიმეორო! მაგალითად ის, რომ არსებობს სიტუაციები, როცა თავისუფლების დაცვა ძალის გამოყენებით ხდება აუცილებელი. სწორედ ამისთვის გვყავს ჯარი, პოლიცია, საიდუმლო სამსახური, მეორე პოლიცია, მილიცია, დამრტყმელი ბრიგადები, მოიერიშე რაზმები, ჯარი და სხვა...
(შემოდის ბებია ალუბლით სავსე კალათით ხელში, მას მოჰყვება კნობლოხი, რომელსაც ფოცხი უჭირავს. ფლიგელიდან გამოდის ოსვალდი შამპანურის ახალი ბოთლით ხელში. ბოთლს ხნის და ყველას ჩამოუსხამს, თან ჩუმად ეცინება.)
ირენა. ეს შამპანური მრავალი წლის წინ ჩამოვიტანე პარიზიდან. მე და ჟაკ ლანგმა ვიყიდეთ სენ-ჟერმენის ბულვარზე. ძალიან უყვარდა, განსაკუთრებით ცხრაას თხუთმეტი წლის, ოქტომბრის მოსავალი. (ოსვალდს) რა გაცინებს?
ოსვალდი. ეპიხოდოვმა ბილიარდის ჯოხი გატეხა!

ირენა. ეპიხოდოვს რაღა უნდა აქ? ბილიარდის თამაშის ნება ვინ მისცა? რა ხალხია...
(ოსვალდი ძლივს იკავებს სიცილს, მაგიდიდან სასწრაფოდ იღებს ზედმეტ ნივთებს, ცარიელ ბოთლსა და სხვას, ყველაფერს აწყობს ლანგარზე, დამსწრეთ თავს უკრავს და სახლში შედის. ბებია ყველას უჩვენებს ალუბალს.)

ბებია. წელს ბევრი ალუბალი გვექნება. რა გავაკეთოთ?
კნობლოხი. პატარა რომ ვიყავი, ალუბალს ახმობდნენ, შაქრავდნენ, ამწნილებდნენ, მურაბას ადუღებდნენ. ალუბლის კერკი რბილი იყო, წვნიანი, ტკბილი, სურნელოვანი...

რიგერი. ეს ყველაფერი, ბატონო კნობლოხ, მარტო თქვენ როდი გახსოვთ. ჯობია გვიამბოთ, რა არის ახალი. რას ამბობს ჩემზე ხალხი? გრძნობს იდეურსა და სულიერ უფსკრულს ჩემსა და ამჟამინდელ ხელმძღვანელობას შორის? აი, ბატონი ჟურნალისტები სწორედ ამაზე აპირებენ დაწერას...
კნობლოხი. ხალხს მოსწონს ვიცე-პრემიერი კლაინი...

რიგერი. რაო? უკვე ვიცე-პრემიერია?

 კნობლოხი. ეს წუთია, რადიოთი გამოაცხადეს. (ხელს იშვერს „მისავალ-მოსავლისკენ“) შეიძლება?

რიგერი. რა თქმა უნდა...

(კნობლოხი იღებს „მისავალ-მოსავლის“ ერთ ეგზემპლარს და მიდის. ბებიაც იღებს ერთ ეგზემპლარს და, კალათით ხელში, სახლისკენ მიდის. გზად „მისავალ-მოსავალს“ ათვალიერებს. ჯეკი თავის ჩანაწერებში იქექება, ბოლოს ახალ შეკითხვას იპოვის. ბებია სახლთან ჩერდება.)
ბებია (შესძახებს). ანჯელინას და ბრედს ინდურ რესტორანში უსაუზმიათ!
(ბებია სახლში შედის.)

ჯეკი (კითხულობს). ახლა კი ოდნავ შევცვალოთ თემა. თავს ახალგაზრდად გრძნობთ თუ ხნიერად?
ირენა. სულაც არ არის ხნიერი: არც სხეულით და არც გონებით!

ჯეკი (კითხულობს). როგორი ურთიერთობა აქვს თქვენს დიდი ხნის პარტნიორს, ქალბატონ ირენას, დედათქვენთან და თქვენს ქალიშვილებთან?

რიგერი. ირენას თითქმის ყველასთან კარგი ურთიერთობა აქვს. (ეძახის) დედა!

(სახლის კართან გამოჩნდება ბებია „მისავალ-მოსავლის“ ეგზემპლარით ხელში.)

თქვი, როგორი ურთიერთობა გაქვს ირენასთან?

ბებია. ნორმალური...

ჯეკი (კითხულობს). ფიქრობთ თუ არა, ქალბატონო რიგეროვა, რომ თქვენს ვაჟსა და მის დიდი ხნის პარტნიორს, ქალბატონ ირენას, ერთმანეთი უყვართ?

ბებია. ვილემს მისი ძალიან ეშინია...

ირენა. რა თქმა უნდა, არ ეშინია. პირიქით, სულ იმას ლამობს, ყველაფერი ისე მოაწყოს, როგორც თავად სურს. მაგრამ მე ამას გაგებით ვეკიდები და მუდამ ვცდილობ, ყველაფერში ხელი შევუწყო, რადგან უზარმაზარ პატივს ვცემ და მიყვარს...
ჯეკი. თქვენც გიყვართ თქვენი დიდი ხნის პარტნიორი, ქალბატონი ირენა?
რიგერი. დიახ. შეიძლება კიდევ ვთქვა...

ირენა. ზოგ საკითხში უაღრესად მორიდებულია, ზოგჯერ კაცი სიტყვას ვერ დააცდენინებს...
რიგერი. შეიძლება კიდევ ვთქვა...
ირენა. ზოგში კი სულაც არ არის მორიდებული!
ჯეკი. რომელ საკითხებში?

რიგერი. შეიძლება კიდევ ვთქვა ცოტაოდენი ჩემს პოლიტიკაზე განათლების სფეროში?
ჯეკი. ბრძანეთ...

ვიქტორი. აქ ბევრს ვერაფერს მივაღწიეთ...

რიგერი. ვერ ვიტყოდი, რომ ამ მიმართულებით სრული კრახი განმეცადოს. მინდოდა, რომ ჩვენი სკოლადამთავრებულები ჭკვიანი, წესიერი და ყოველმხრივ განათლებული ხალხი ყოფილიყო. ეს იყო ჩემ მიერ შემუშავებული სასკოლო რეფორმის მთავარი იდეა. და თუ ის ნელა ხორციელდებოდა, ამის უმთავრეს მიზეზად მიმაჩნია ზოგი მასწავლებელი, რომელიც არ იყო საკმარისად ჭკვიანი, წესიერი და ყოველმხრივ განათლებული...
ჯეკი. დიდი ხანია, ერთგული ხართ თქვენი დიდი ხნის პარტნიორის, ქალბატონი ირენასი?
რიგერი (გაღიზიანებით). ცხადია!

ჯეკი. ბოლოს როდის გქონდათ მასთან კავშირი?
რიგერი (გაბრაზებით). რა მნიშვნელობა აქვს?!
ჯეკი. „მისავალ-მოსავლის“ მკითხველებს ეს ნამდვილად აინტერესებთ...
რიგერი (ყვირის). ფეხებზეც მკიდია!
(დამსწრენი შეშდებიან.)
ხმა (რეპროდუქტორიდან). დაბეჯითებით ვთხოვ მსახიობებს, შეინარჩუნონ ბუნებრივობა, ტყუილუბრალოდ ნუ იხმაურებენ, მოერიდონ პათოსს, ყურადღება მიაქციონ არტიკულაციას, მკაცრად მისდიონ ტექსტს და, რამდენადაც შესაძლებელია, უარი თქვან ეგრეთ წოდებულ უტრირებაზე. გმადლობთ.
(დამსწრენი ამოძრავდებიან. ჯეკი გამორთავს მაგნიტოფონებს, შეაგროვებს ჩანაწერებს და ყველაფერს ჩანთაში აწყობს.)
ჯეკი. მგონი, არაფერი დაგვვიწყებია. შეიძლება?

(ჯეკი რიგერსა და ირენას შორის დგება და ორივეს წელზე მოხვევს ხელს. ბობი ყველა მხრიდან ფოტოებს უღებს.)
შეიძლება, რამდენიმე სურათი სახლშიც გადავიღოთ?

ირენა. ოღონდ დაუჩქარეთ, თუ შეიძლება...

(ირენა სახლში შედის. მას მიჰყვებიან ჯეკი, ბობი, ვიქტორი და მონიკა. ბოლოს მიდის რიგერი, რომელიც კიბეზე ჩერდება და შეშდება. შეშდება ზუზანაც.)

ხმა (რეპროდუქტორიდან). როცა ავტორს ჭირდება, რომ ესა თუ ის პერსონაჟი სცენაზე მარტო დარჩეს, ან ვინმეს ისე დაელაპარაკოს, რომ საუბარი სხვებმა არ გაიგონონ, როგორც წესი, თავს იტეხავს იმაზე ფიქრით, როგორ გაიყვანოს სცენიდან ზედმეტი პერსონაჟები. შექსპირი ამას არასოდეს შეუწუხებია, მისი პერსონაჟები საიდანღაც მოდიოდნენ და სადღაც მიდიოდნენ იმის მიხედვით, როგორც მას ესაჭიროებოდა. დღეს ისინი რთულად, სხვადასხვა საბაბით გაჰყავთ სცენიდან, ხშირად იმის მომიზეზებით, რომ საჭმელი უნდა მოამზადონ. ეს იმის გარანტიაც არის, რომ მათი დაბრუნება, როცა საამისო დრო დადგება, ბუნებრივად გამოჩნდება. ანუ რაიმე კერძს მოამზადებენ და საჭირო დროს მას გამოიტანენ. დარწმუნებული არა ვარ, რომ სურათების გადასაღებად სახლში კოლექტიური შესვლა არ დატოვებს შთაბეჭდილებას, რომ აუცილებელი იყო როგორმე მათი გაყვანა, რადგან ახლა იქნება რაღაც ისეთი, რასაც ისინი არ შეიძლება დაესწრონ. დიახ, ვაღიარებ, მჭირდება, რომ ისინი გავიდნენ. თუმცა, დავამატებ, რომ ამგვარ ინტერვიუებს, როგორც წესი, ახლავს საცხოვრებლის ფოტოსურათები, ხოლო საცხოვრებლის ბინადრებს, როგორც წესი, სურთ დაესწრონ გადაღებას - ან იმისთვის, რომ, საჭიროების შემთხვევაში, უცებ რაღაც მიალაგონ, ან იმის შიშით, რომ ჟურნალისტებმა რამე არ მოიპარონ.
(ზუზანა განაგრძობს კომპიუტერზე მუშაობას. რიგერი შენიშნავს, რომ სცენაზე დგას ბეა.)
რიგერი. ბეა...

ბეა. მართალია, რომ აქედან გასახლებას გიპირებენ?

რიგერი. ვილას მომაქირავებენ, თუ მათ საჯაროდ დავუჭირე მხარი. მპირდებიან, რომ ჩემს პოლიტიკას გააგრძელებენ...
ბეა. არ მჯერა! შესაძლოა, თავი თქვენი პოლიტიკის მომხრეებად გამოაცხადონ, მაგრამ ეს გულწრფელი განცხადება არ იქნება; ყველაზე მეტად მათ ხომ ძალაუფლება აინტერესებთ. მთელი ცხოვრება კაცი იყავით, ეს არის თქვენში მთავარი! იმ ყველაფრის მერე, რაც გადაიტანეთ, დანებება არ შეიძლება! ჩვენ ყველანი ერთად ვეცდებით, ღირსეული ბინა მოგიძებნოთ...
რიგერი. რა კეთილი ხარ, ბეა...

(ბეა კოცნის რიგერს.)

ბეა. რა კარგი სუნი გაქვთ...
რიგერი. ეს, შეიძლება ითქვას, თქვენი ბრალია...
ბეა. საერთოდ, უფრო ახალგაზრდა მეჩვენებით, ვიდრე ტელევიზორით გიცნობთ. ჭაღარაც თითქმის არ გეტყობათ...
რიგერი. ვერ წარმოიდგენთ, როგორ მჭირდება ზოგჯერ გამხნევება. და თუ კეთილი სიტყვა ახალგაზრდა, მშვენიერი, ჭკვიანი და ყოველმხრივ განათლებული არსებისგან მოდის, ეს ორმაგად მაძლიერებს!
(რიგერი და ბეა ერთ ხანს აკვირდებიან ერთმანეთს, მერე კი რიგერი უცბად ხელს მოხვევს ბეას და მის კოცნას იწყებს. ბეა ნაზად, უფრო მეტად ზრდილობისთვის, ცდილობს მარწუხებისგან გათავისუფლებას.)

ბეა. არა... აქ არა...
რიგერი. წავიდეთ!

(რიგერი ხელს ჩაჰკიდებს ბეას და ფანჩატურისკენ მიჰყავს. ისინი ერთმანეთს ეხვევიან და კოცნიან. სახლიდან სიცილით გამორბის ოსვალდი. თითო ხელში ბილიარდის გატეხილი ჯოხის თითო ნაწილი უჭირავს, განატეხს აკვირდება, თავს აქნევს და სიცილს არ წყვეტს. მერე ფლიგელში გადის. ზუზანას ჯიბეში გაისმის „ოდა სიხარულს“. ის კომპიუტერს გადადებს, მიდის ავანსცენისკენ, ჯიბიდან იღებს მობილურ ტელეფონს და ჩართავს მას. მუსიკა მყისვე წყდება. ზუზანა ყურადღებით უსმენს. ცოტა ხანს სამარისებური სიჩუმეა.)
ზუზანა (ტელეფონში). მერე?
(ამ დროს ამოვარდება ქარი და გაწვიმდება.)

მესამე მოქმედების დასასრული
ანტრაქტი

მეოთხე მოქმედება
რიგერის ვილის ბაღი. იმავე დღეს, ცოტა მოგვიანებით. აღარ წვიმს და ქარიც ჩადგა. ფანჩატურში ერთმანეთს ეხვევიან და კოცნიან რიგერი და ბეა. შორიახლოს, ბუჩქის უკან, ძინავს ოსვალდს, რომელიც არ ჩანს.

ირენა. (ეძახის კულისებიდან). ვილემ, საყვარელო, სად ხარ?

(შემოდის ირენა, მას მონიკა მოჰყვება. ისინი ფანჩატურთან შეჩერდებიან, მიაყურადებენ, მერე შიგნით შეიხედავენ და დაინახავენ რიგერსა და ბეას.)

ვილემ!

(რიგერი და ბეა სასწრაფოდ გამოდიან, დაბნეულად ისწორებენ ტანისამოსს. ირენა ერთ ხანს უყურებს რიგერს, მერე კი სილას გააწნის.)
რიგერი. აუ!

(ხანმოკლე პაუზა, მერე ირენა კიდევ ერთხელ გაარტყამს სახეში რიგერს.)

აუ!

(ხანმოკლე პაუზა, მერე ირენა ზედიზედ რამდენიმეჯერ გააწნის სილას რიგერს, რომელიც ცდილობს, აიცდინოს დარტყმები.)

აუ! მაპატიე... ყველაფერს აგიხსნი... აუ!

ირენა. რა უნდა ამიხსნა? შე ბებერო, საცოდავო, სასაცილო და შენს თავზე შეყვარებულო ღორო! არა, ღორის პაროდიავ!
ბეა. მაშ, ნახვამდის!

(ბეა მიდის. რიგერი ირენას უახლოვდება და ცდილობს, მოეფეროს. ირენა მას იშორებს.)

ირენა. როგორ ფიქრობ, ის ფრანგული შამპანური რატომ მოვატანინე? იმიტომ, რომ დღეს ჩვენი მეთხუთმეტე წლისთავია! მაინტერესებდა, გაგახსენდებოდა თუ არა. რა თქმა უნდა, დაგავიწყდა. მაგრამ ამას ვინღა ჩივის?! შენ მიღალატე მაინცდამაინც ამ დღეს და მაინცდამაინც ამ ფანჩატურში, სადაც ერთად გაგვიტარებია ამდენი მშვენიერი და ვნებიანი წუთი!
რიგერი. შენ აზვიადებ. მან, უბრალოდ, მაკოცა... ხელს ხომ არ ვკრავდი...
(მონიკა ირენასკენ იხრება და რაღაცას უჩურჩულებს. ირენა თავს დაუკრავს და მერე ყველა მიმართულებით იძახის.)
ირენა (ეძახის). ოსვალდ! ოსვალდ! ხახვი გეწვება!

(ოსვალდი დგება. ნამძინარევი, აქეთ-იქით იყურება, წელში მოხრით ემშვიდობება დამსწრეთ და სახლში შედის.)
როდისმე თუ დაფიქრებულხარ იმაზე, რა დავკარგე შენი გულისთვის? ბინა. ვიზაჟისტის ადგილი ფირმაში „გოჭუა და ძმები“. ოჯახი. ბინა. აგარაკი. ამხანაგები. ბინა. საუკეთესო მეგობარი...
რიგერი. რომელი მეგობარი?

ირენა. შენ არ იცნობ. ბინა. მხოლოდ შენით და შენთვის ვცხოვრობდი, ყველაფერში შენ გემორჩილებოდი, ჰარმონიულ ყოფას გიქმნიდი, შენი ჩრდილის როლი ვიტვირთე, ყოველმხრივ ვცდილობდი, ხელი შემეწყო შენი კარიერისთვის და მორჩილად ვიღებდი ყველაფერს, რაც შენ გიკავშირდებოდა, დედაშენის ჩათვლით. შენ ამბობ, ჩემი პოლიტიკის ცენტრში ადამიანიაო. და ამ დროს წარმოდგენაც კი არ გაქვს, რა არის სიყვარული! ისეთივე ცინიკოსი ხარ, როგორიც თქვენ ყველანი!
რიგერი. ვინ ჩვენ?
ირენა. თქვენ ყველანი. მონიკა, წავედით...

(ირენა ხელს კიდებს მონიკას და მასთან ერთად გადის. რიგერი გაეკიდება.)

რიგერი (ეძახის). ირენა! საყვარელო! მაპატიე! ეს ხომ რაღაც სისულელე იყო...
(შემოდიან ვლასტა და ალბინი. დამსწრენი შეშდებიან.)

ხმა (რეპროდუქტორიდან). წინა სცენაში რაღაც არ მომწონს, ზუსტად არ ვიცი, რა. პიესის პოეტიკიდან ხომ არ არის ამოვარდნილი? იქნებ ბანალურია? ან ბრტყელი? ზედმეტად პაროდიულია? თუ არასაკმარისად პაროდიული? ან იქნებ, პირიქით, მეტისმეტად პათეტიკურია? მაგრამ რა ვქნა, თუ უკეთ წერა არ შემიძლია?
(დამსწრენი ამოძრავდებიან.)

ვლასტა. გადახედე?
რიგერი. რას?

ვლასტა. საბუთებს, მე და ალბინმა რომ მოგეცით...

რიგერი. ჯერ არა...

(შემოდის კნობლოხი ფოცხით ხელში.)

კნობლოხი. ამასაც მოვესწარით, ბატონო დოქტორო! კურიერმა გასახლების ორდერი მოგვიტანა. დღეიდან აქ უკანონოდ ცხოვრობთო. სანაცვლოდ ერთოთახიანი ბინა გამოგიყვეს...
რიგერი. სად?

(ფლიგელიდან გამოდის ვიქტორი.)

ვიქტორი. რომელიღაც სოფელში, აქედან ასიოდე ვერსი იქნება. სამწუხაროა, რომ ასეთი უდრეკობა გამოიჩინეთ, ნამდვილად შეიძლებოდა რაიმეს გახერხება; მაგრამ ახლა, როგორც ჩანს, უკვე გვიან არის...
რიგერი. ვლასტასთან გადავალთ...

ვლასტა. არ გეწყინოს, მამა, მე და ალბინმა კიდევ ერთხელ ვილაპარაკეთ ამაზე, ყველაფერი ავწონ-დავწონეთ და ბოლოს მივედით დასკვნამდე, რომ ეს არ იქნებოდა სწორი გადაწყვეტილება არც შენთვის, და არც ჩვენთვის. ვიწროდ ვიქნებით. ძალიან მალე გავღიზიანდებით ერთმანეთზე. ზუზკასთვის რამდენიმე დღით გასაშლელ ლოგინს დავდგამდით სამზარეულოში. მაგრამ ბებიას რაღა ვუყოთ? სად წავიყვანოთ? სოფელში მშვიდად იქნები. რას არ მივცემდი, ქალაქგარეთ ცხოვრების საშუალება რომ მქონდეს!
(სახლიდან გამოდის ბებია ტაფით ხელში. კნობლოხი გადის.)

ბებია. ხახვი დაეწვა. რა ვუყო ახლა ამას?

რიგერი. გადააგდე, დედა...

ბებია. ტაფაც?
რიგერი. ან გაფხიკე, ან ისიც გადააგდე...

ბებია. ირენა სად არის?
რიგერი. წავიდა...
ბებია. სად?
რიგერი. არ ვიცი...
ბებია. მონიკაც წაყვა?
რიგერი. ჰო...
ბებია. ვახშმისთვის დაბრუნდება?
რიგერი. არ ვიცი!

ბებია (ვლასტას). შენ და ალბინი დარჩებით?
ვლასტა. ალბინის მშობლებთან მივდივართ...
ბებია. ვახშამზე?
ვლასტა. ჰო...

ბებია. ზუზანკა სადღაა? ორი წუთის წინ აქ იყო...
რიგერი. არ ვიცი, დედა...
ბებია. დისკოთეკაზე ხომ არ წავიდა?
რიგერი. შეიძლება...

ბებია. კი მაგრამ, კომპიუტერს რა უყო?
რიგერი. ძალიან გთხოვ, დედა, მეტს ნუღარაფერს მკითხავ!
ბებია. ბოდიში. (ათვალიერებს ტაფას.) ეტყობა, გადაგდება მომიწევს...

ვიქტორი. არც ისე ურიგოა...
რიგერი. რა?
ვიქტორი. ის თქვენი ინტერვიუ...
(ვიქტორი ფლიგელში შედის. გამოდის კნობლოხი ფოცხითა და გადაშლილი „მისავალ-მოსავლით“ ხელში.)

კნობლოხი. „ფიქრობდა მხოლოდ ქალებზე“. ეს არის პირველ გვერდზე გამოტანილი სათაური. „სიყვარულს არ აღიარებს, მაგრამ, როგორც მისი ახლანდელი საყვარელი მიგვანიშნებს, მეტად ვნებიანია“. „არ იცის, მისი ერთგულია თუ არა“...
რიგერი. დღევანდელია?

კნობლოხი. ზეგინდელი...

(რიგერი კნობლოხს ხელიდან გამოგლეჯს „მისავალ-მოსავალს“ და მის თვალიერებას იწყებს. ფლიგელიდან გამოდის ვიქტორი „მისავალ-მოსავლის“ ამავე ნომრის კიდევ ერთი ეგზემპლარით ხელში. გაზეთს ათვალიერებს ბებიასთან ერთად, რომელიც ამასობაში მას მიუახლოვდა. ვლასტა და ალბინი რიგერის უკან დგებიან და ასე იხედებიან გაზეთში. პაუზა.)

რიგერი. ეს რა სისულელეა? იმედია, ინტერვიუ მთლიანად დაბეჭდეს?
ვიქტორი. პოლიტიკური ნაწილები არ დაუბეჭდავთ...

რიგერი. მაშ, ის ხალხი აქ რატომ შემოუშვით, თქვე დალოცვილო?
ვიქტორი. გახსოვთ, რა გითხრათ ერთხელ ტონი ბლერმა? თუ თქვენ არ გაეცით პასუხი, თავს თვითონ უპასუხებენ...
რიგერი. ნამდვილი ბედოვლათი ხართ! ჩემი პოლიტიკური კარიერისთვის ამაზე სულელურ დასასრულს კაცი ვერ მოიფიქრებდა!

ვლასტა. კარგი იქნებოდა, იმ ჩვენი პროექტისთვის გადაგეხედა. შენსავე ინტერესებშია. არა, ალბინ?

(ალბინი თავს უკრავს. რიგერი „მისავალ-მოსავალს“ ჭმუჭნის და ვიქტორს ესვრის. ვიქტორი გადის. მას კნობლოხიც მიჰყვება.)
ბებია. სად უნდა წავიდეთ? ვლასტასთან?

ვლასტა. კი მაგრამ, ბებო, ეს რამ გაფიქრებინა?! ჩვენთან ვერ დაეტევით! თანაც, მე და ალბინს ჩვენი ცხოვრება გვაქვს, სულ შენი შეკითხვების მოსმენაში ხომ ვერ ვიქნებით? შენს საწოლს სადღა დავატევთ? ამდენ ხალხს ვინ უნდა გვიმზადოს საჭმელი? მალე ზუზკაც მოიყვანს ვინმე ბიჭს და მერე რაღა ვქნათ? მამას საწერი მაგიდა ჭირდება, ის ჟურნალისტებს იღებს, ეს ყოვლად გამორიცხულია! (რიგერს) გადახედავ?
(შემორბის მონიკა.)

მონიკა. ირენას კლდიდან გადახტომა უნდოდა!
რიგერი. რომელი კლდიდან? გადახტა?

მონიკა. მე გავაჩერე...

რიგერი. გმადლობთ, მონიკა! ნამდვილი ოქრო ხართ! პირობა მომეცით, რომ ყურადღებას არ მოაკლებთ!
მონიკა. არ მოვაკლებ...

(მონიკა გადის.)

ვლასტა. კვადრატული მეტრებით თუ დავითვლით, ჩვენი ბინა, მართალია, უზარმაზარია, მაგრამ ოთახების განლაგება ისეთი უხეიროა, რომ მე და ალბინი წამდაუწუმ ერთმანეთს ვეჩეხებით. თან ყველგან ყველაფერი ისმის. კიდევ კარგი, ალბინს ლაპარაკი არ უყვარს. ტუალეტშიც კი ვერ შეხვალ ხეირიანად, არა, ალბინ? წვიმას იწყებს. გადახედე, კარგი? წავედით...
(ვლასტა და ალბინი გადიან. გამოდის ვიქტორი, რომელსაც ხელში რაღაც ქაღალდი უჭირავს. ნელ-ნელა ამოვარდება ქარი და გაწვიმდება.)
ვიქტორი. ბოდიში, ბატონო დოქტორო, ერთი საინტერესო წინადადება შემოვიდა: ხომ არ დაგაინტერესებდათ ასეთი თავისებური ექსკურსია? თქვენ მოყვებოდით მხიარულ ამბებს კანცლერის ცხოვრებიდან... აქა-იქ რაიმე პიკანტურ ამბავსაც ჩააქსოვდით სხვა სახელმწიფო მოღვაწეების ცხოვრებიდან... შიგადაშიგ მუსიკალური ნომრებიც შესრულდებოდა... ქალბატონი ირენაც თქვენთან ერთად იმგზავრებდა – ვიზაჟისტი ხომ დაგჭირდებათ? ყველანი ერთ მიკროავტობუსში მოთავსდებოდით...
რიგერი. უკაცრავად, მაგრამ ამას ვინ მთავაზობს?
ვიქტორი. ტურისტული სააგენტო „უყურე და უსმინე - მსუქნი, აინჰორნი, ძმები გოჭუები, უფროსი კანკოვა და პარტნიორები“...

რიგერი. ნუ უპასუხებთ. ჯერჯერობით მაინც...

ბებია. ნეტა, რა გველის?

რიგერი. რა გველის და სოფელი! (ვიქტორს) ხვალ ამის სანახავად გამოივლით?
ვიქტორი. ნუ გაბრაზდებით, ბატონო დოქტორო, მაგრამ, ჩემი აზრით, უფრო უპრიანი იქნება, რაც შეიძლება მალე ესტუმროთ ბატონ ვიცე-პრემიერ კლაინს, თუ მიგიღოთ. ან მისწეროთ. წინააღმდეგ შემთხვევაში არის საშიშროება, რომ ვითარება კიდევ უფრო გართულდეს. კაცი მიწაზე უნდა იდგეს...

რიგერი. რა გააწყალეთ გული ამ მიწით?! მაშ ხვალ შეივლით?

ვიქტორი. ბოდიში მომითხოვია, მაგრამ უკვე დანიშნული მაქვს შეხვედრა ერთ სახელმწიფო დაწესებულებაში. მეტად არასოლიდური იქნება, პირველივე შეხვედრის გადატანა თუ ვითხოვე...

(შემოდის ოსვალდი)

ოსვალდი. ვახშამი გაწყობილია.

ბებია. შენ რაღა გეშველება, ოსვალდ?

ოსვალდი. მე? რაგულინებთან წავალ. მათს მეურნეობას გავუძღვები. რაღაც მოურავისმაგვარი ვიქნები...

რიგერი. ისემც გიქნიათ, ყველანი რაგულინებთან გაქცეულხართ! ეშმაკსაც წაუღიხართ!
(რიგერი ბებიას ხელიდან გამოგლეჯს ტაფას, თავში ჩაარტყამს ოსვალდს, მერე ტაფას მაგრად მოისვრის და სწრაფი ნაბიჯით გადის.)

ბებია (ოსვალდს). ხომ არ გეტკინა? წამოდი, სანამ ჩაგძინებია...
(ოსვალდი დამსწრეთ თავს დაუკრავს და ბებიასთან ერთად სახლში შედის, ვიქტორი ფლიგელში გაემართება.)
ხმა (რეპროდუქტორიდან). ცარიელი სცენაც მიყვარს. საკითხავი ის არის, რამდენ ხანს შეიძლება, სცენა ცარიელი იყოს. შემჩნეული მაქვს, რომ პირველ ეტაპზე, ჩვეულებრივ, არაფერი ხდება. მაყურებელი გარინდებული ელის რაღაცას. მეორე ეტაპზე ღელვას იწყებს, რადგან არ იცის, რა მოხდა. მესამე ეტაპზე იწყება ყრუ გუგუნი, რადგან ამ სიჩუმეში მაყურებელი ხედავს, რომ თეატრს ძალა არ შესწევს აუხსნას, რატომ არის, რომ არც პიესა გრძელდება და არც ფარდას უშვებენ. ხოლო მეოთხე ეტაპზე მაყურებელი ან წასვლას იწყებს, ან სიცილს. მთავარი კი აი, რა არის: ცარიელ სცენას თავისი, სრულიად განსაკუთრებული შინაარსი აქვს. თავისი დანიშნულება. ეს არის რამდენიმე წუთში შემჭიდროებული სამყაროს სიცარიელე. სიცარიელე, რომელიც იმდენად ცარიელია, რომ თავის თავზეც კი არაფერს ამბობს.
(პაუზა. სცენა ოდნავ ბნელდება, ქარი ძლიერდება, წვიმასაც იმატებს. ნელი ნაბიჯით შემოდის გაწუწული რიგერი. თმის საღებავი თხელ ზოლებად ჩამოედინება სახეზე. უკან მოჰყვება ჰანუში განდის ბიუსტით ხელში.)
ჰანუში. ვიცი, რამდენად ძვირფასია შენთვის ეს ბიუსტი...

რიგერი. ძალიან მოეწონა მაო ძე დუნს, ჩემთან რომ იყო სტუმრად...

ჰანუში. დაგიტოვებ. ამაზე მე ვიქნები პასუხისმგებელი. თუ უნდათ, ციხეში გამომამწყვდიონ. მორალურად ის შენ გეკუთვნის...

(რიგერი და ჰანუში გადიან. სახლიდან გამოდის ბებია. აქეთ-იქით მიმოიხედავს, მერე კი დაიძახებს.)

ბებია. ვილემ! ვილემ! სად ხარ? კვერცხი მზად არის! ახალდაკრეფილ ალუბალთან ერთად!
(ბებია სახლში შედის. შემოდის რიგერი, მკლავზე ბუჩქის პატარა რტო შერჩენია. მეორე მხრიდან შემოდის ჰანუში განდის ბიუსტით ხელში.)
ჰანუში. ხელმწიფეო, თქვენ აქ ბრძანდებით?! თვით იგი, ვისაც სიბნელე და წყვდიადი უყვარს, იგიც კი ამგვარს სასტიკ ღამეს მოერიდება. ნადირნიც ღამით მოარულნი ამ გრგვინვის შიშით შეცვივნულან თვის ბუნაგებში და იქა ძრწიან.
რიგერი. თქვენ, სტიქიონნო, მე არ გწამებთ ულმობელობას, სამეფო ჩემი მე ხომ თქვენთვის არ მომიცია. მაშ ეგ საზარო რისხვა თქვენი დამეცით თავსა! სახელმწიფო მოქალაქისთვის, და არა მოქალაქე სახელმწიფოსთვის. გარნა მე... უფრო ტანჯული ვარ, ვიდრე მტანჯველი. წვიმს. ლექსებს წერ?
ჰანუში. თავშიშველი ბრძანდებით, ხელმწიფევ ჩემო! აქავ ახლო რაღაც ქოხია. მუნ შეეხიზნეთ ამ ავდარსა.
რიგერი. მართალს ამბობ, ჩემო კარგო! აჰა, მივდივართ იმ შენს ქოხში.
(ჰანუში ბიუსტს გადადებს, ხელს ჰკიდებს რიგერს და შეჰყავს ფანჩატურში, სადაც ორივე ჩამოჯდება.)
იზუზუნე და იქროლე შენ, ქარო მსუსხავო, უბერე, ვიდრე ღაწვნი ზედ არ დაგასკდებიან! და შენც, ყოველთა შემარყევო ჭექა-ქუხილო, რისხვით და გრგვინვით ქვე-ეკვეთე, დაიგრიალე და განაპრტყელე ბურთებრ მრგვალი ეს დედამიწა!.. მილეწ-მოლეწე და შეშალე ამ ქვეყნის სახე, გაანადგურე, განაბნივე და მტვრად აღგავე თესლნი უმადურთ ადამიანთ დამბადებელნი!..
(სახლიდან გამოდის ოსვალდი.)

ოსვალდი. სად ბრძანდება ჩვენი ხელმწიფე?

ჰანუში. ნუ შეაწუხებთ. აქ ბრძანდება. იქმნება ძილმა დაუამოს გულისა ქენჯნა და აღუდგინოს შერყეული გონება მისი.
ოსვალდი. ვახშამი გაცივდება...

ჰანუში. დაე, გაცივდეს!

(ოსვალდი თავს დაუკრავს და სახლში შედის.)

რიგერი. მიეც ძაღლს უფლებები და ნახავ, კაცი როგორ ემორჩილებოდეს. აგერ მოვახშე ახრჩობს ფლიდსა და მატყუარსა... მცირე რამ ცოდვა კაცს ძონძებ ქვეშ თვალში ეცემა და ფარჩის ქვეშ კი ყოველივე დაფარულია. ოღონდ ოქროთი დაჰფერე შენ დანაშაული და თვით ლახვარი სიმართლისა ზედ შეემსხვრევა! ძონძში ხვეულს კი პიგმეოსის ჩალაც განჰგმირავს!
ჰანუში. აჰა, სიბრძნე და უქმი სიტყვა ერთად რეული!
რიგერი. ტირილითა ვიბადებით ჩვენ! პირველს ჟამს როს ჰაერსა ვყლაპავთ, ვბღავით და ვტირით. ვტირით, რომ სულელთ თამაშაა კაცთა ცხოვრება და გინდა თუ არა, უნდა ჩავდგეთ და ვიტრიალოთ. ნაკლები სახელმწიფო!
(შემდეგ სცენაზე სხვადასხვა მხრიდან გამოდიან სხვა პერსონაჟები, ამბობენ თავიანთ რეპლიკას, სცენას გადაკვეთენ და სადღაც მიდიან. მხოლოდ რიგერი არ ტოვებს სცენას. ქარი და წვიმა სუსტდება.)
ირენა. როგორ გეძინა?
ბებია. რომელ გაზეთში მუშაობთ?
ვლასტა. კიდევ ცოტა დარიჩინი შეიძლება? ალბინ, შენც გინდა?
ზუზანა. მონიკა მოიკითხე!

ბეა. ეპიხოდოვმა ბილიარდის ჯოხი გატეხა!

რიგერი. ნაკლები სახელმწიფო!

ჰანუში. არც იმისთვის მოვსულვარ, რომ ყველაფერი გადაგიჭამოთ და არც იმისთვის, რომ მოგაცდინოთ...
ოსვალდი. თავშიშველიც თურმე ბრძანდებით, ხელმწიფევ ჩემო!
ჯეკი. ყოველთვის ვგიჟდებოდი მონიკებზე...
ბობი. ზედ აკროპოლისის ძირში ვსაუბრობდით...
ვიქტორი. არ მინდა პლედი!
კლაინი. არ დავღლილვარ, დედა!

კნობლოხი. ჩვენთვის ხომ სულ ერთია, რას ფიქრობ ჩვენზე!

კლაინი. არ დავღლილვარ, დედა!

რიგერი. არ მინდა პლედი!

ირენა. ზედ აკროპოლისის ძირში ვსაუბრობდით...
ბებია. ყოველთვის ვგიჟდებოდი მონიკებზე...

ვლასტა. თავშიშველიც თურმე ბრძანდებით, ხელმწიფევ ჩემო!
ზუზანა. დიდი მადლობა, ირენა...

მონიკა. არც იმისთვის მოვსულვარ, რომ ყველაფერი გადაგიჭამოთ და არც იმისთვის, რომ მოგაცდინოთ...
ჰანუში. მომწონხარ, ალბინ!

(სცენაზე შეუმჩნევლად იკრიბება ყველა. რიგერის გარდა ესენი არიან: ირენა, ბებია, ვლასტა, ზუზანა, მონიკა, ბეა, ალბინი, ჰანუში, ვიქტორი, ოსვალდი, ჯეკი, ბობი, კლაინი და კნობლოხი. ყველა შეშდება.)

ხმა (რეპროდუქტორიდან). ასეთ ოდნავ ფანტასმაგორიულსა თუ სიზმრისეულ ნაზავს, შემდგარს წინა სცენებიდან მეტ-ნაკლებად შემთხვევით შერჩეული რეპლიკებისგან, მათი ვარიაციებისა თუ უმნიშვნელო სულელობებისგან, მე „აბდაუბდას“ ვუწოდებ და მას პიესის დასასრულამდე ცოტა ხნით ადრე მივუჩენ ხოლმე ადგილს იქ, სადაც წესით კათარსისი უნდა ხდებოდეს. რა არის ეს? კვანძის შეკვრისა თუ კვანძის გახსნის ერთგვარი მომასწავებელი? სამყაროს ქაოსისა თუ მთავარი პერსონაჟის სულში წარმოქმნილი ქაოსის მეტაფორა? ავტორის გონებამახვილობის გამოხატულება? დრამატურგიული ლოგიკის შედეგი? მხოლოდ და მხოლოდ ფანდი? ალბათ, ყველაფერი ერთად.
(დამსწრენი ამოძრავდებიან. ჩუმად გაისმის როკის სტილში დამუშავებული „ოდა სიხარულს“. ყველა თანდათან იწყებს როკვასა და ტრიალს როკის რიტმში. მუსიკა სულ უფრო ხმამაღლა უკრავს, ცეკვაც სულ უფრო ცოცხლდება და ენერგიული ხდება, ბოლოს კი სულაც - გიჟური. უცებ მუსიკა მკვეთრად წყდება. რიგერის გარდა, ყველა ჩუმად გადის სხვადასხვა მიმართულებით. სცენა უცებ განათდება, ასევე უცებ წყდება ქარი და წვიმა.)
რიგერი. ახლა იმაზე უარესად ვარ, ვიდრე მაშინ, როცა ყველაზე უარესად ვიყავი!
(შემოდიან პირველი პოლიციელი და მეორე პოლიციელი.)

პირველი პოლიციელი. წამობრძანდით, ბატონო დოქტორო...

რიგერი. სად?

მეორე პოლიციელი. განყოფილებაში...

რიგერი. რისთვის?

პირველი პოლიციელი. ახსნა-განმარტების მოსაცემად...

რიგერი. არ მოგცემთ არავითარ ახსნა-განმარტებას!

მეორე პოლიციელი. ძალიან კარგადაც მოგვცემთ!
რიგერი. არავინ მშველის? მაშ გათავდა!.. ტყვედ დავრჩი ამათ!.. ბედისგან მუდამ მე მასხარად აგდებულ ვიყავ... მე კარგად უნდა მომიაროთ, - სახსნელს მიიღებთ...
პირველი პოლიციელი. დაგიკოცნი მაგ გათახსირებულს მაგას, ჩემო გოჭუნა!
(რიგერი შეკრთება. დამსწრენი შეშდებიან.)
ხმა (რეპროდუქტორიდან). გაიმეორეთ, თუ შეიძლება...
(დამსწრენი ამოძრავდებიან.)

პირველი პოლიციელი. დაგიკოცნი მაგ გათახსირებულს მაგას, ჩემო გოჭუნა!
რიგერი (აღელვებული ყვირის). მაინც არ დაუწვავს! ექიმს დაუძახეთ! წყეული წერილები! ტვინზე მჭირს რაღაც! ო, ის ტიალი უმცროსი კანკოვა! ო, ღმერთებო!
(პოლიციელები რიგერთან მიდიან და აქეთ-იქიდან ხელკავს გაუყრიან. რიგერი ეწინააღმდეგება, არ უნდა წასვლა, მას მიათრევენ, რიგერის უძრავი ფეხები მიწაზე მიხოხიალებს. შემორბის სრულიად შიშველი ალბინი, სცენას გადაკვეთს და შერბის სახლში.)
მეოთხე მოქმედების დასასრული

მეხუთე მოქმედება

რიგერის ვილის ბაღი. მეორე დღეს. ბაღის ავეჯთან ერთად სცენაზე დგას რამდენიმე დიდი ჩემოდანი და განდის ბიუსტი. ერთ-ერთ ჩემოდანზე, სახით მაყურებლისკენ, მიყუდებულია რიგერის დიდი პორტრეტი, რომელიც უკვე გამოჩნდა პირველ მოქმედებაში. ერთ-ერთ ჩემოდანზე რიგერი ჩამომჯდარა. თმა ისევ ჭაღარა აქვს, შესაძლოა, უწინდელზე მეტად ჭაღარა. სახეზე არაფერი უსვია, დაბერებულად და დამძიმებულად გამოიყურება, რაც განსაკუთრებულ კონტრასტს ქმნის პორტრეტთან, საიდანაც ის ახალგაზრდულად და ელეგანტურად მოჩანს. ხანმოკლე პაუზა. სახლიდან გამოდის ბებია წინდების დიდი გროვით, იწყებს წინდების ჩატენას ერთ-ერთ ჩემოდანში.
ბებია. როგორა ხარ?

რიგერი. შარვალი მძვრება...

ბებია. ეტყობა, გახდი...

რიგერი. ეტყობა...

ბებია. გროგი ხომ არ გინდა?

რიგერი. დღეს არა...

(სახლიდან გამოდის ოსვალდი ნამიანი თეთრეულის უზარმაზარი გროვით, იწყებს თეთრეულის ჩატენას ერთ-ერთ ჩემოდანში. ფლიგელიდან გამოდის ჰანუში, სცენას გადაკვეთს და შედის სახლში.)

ბებია. კიდევ ცოტა ალუბალი ხომ არ დავკრიფო გზისთვის?
რიგერი. როგორც შენ გინდა, დედა...

ბებია. სარდაფიც უნდა გავათავისუფლოთ?
რიგერი. არ ვიცი...
ბებია. ჯერ ჩვენს წასაყვანად შემოივლიან და ჩემოდნებს მერე წამოიღებენ?

რიგერი. ჰო. ალბათ. ნამდვილად ასე იქნება...

ბებია. თუ ჯერ ჩემოდნებს წაიღებენ და მერე ჩვენ შემოგვივლიან?
რიგერი. შეიძლება. ალბათ. არ ვიცი...
(სახლიდან გამოდის ჰანუში ბევრი ერთნაირი წიგნით ხელში. როგორც ჩანს, რაღაც ენციკლოპედიაა. სცენას გადაკვეთს და შევა ფლიგელში. გამოდის კნობლოხი ფოცხით.)

 კნობლოხი. გაყიდეს!

რიგერი. რა გაყიდეს?

კნობლოხი. ვილაც და ბაღიც!

რიგერი. მართლა? სახელმწიფომ გაყიდა? განა ასე შეიძლება? ვის მიყიდეს?
კნობლოხი. ბატონ ვიცე-პრემიერ კლაინს...

რიგერი. ნაცნობი ხალხის ხელში მაინც დარჩება...

(კნობლოხი გადის. შემოდის ვლასტა, შიშველი ალბინი ხელში აუყვანია.)

ვლასტა. ალუბლის ძირში მზეს ეფიცხებოდა და ლამის გაიყინა...

ბებია. ცოტა ხნით ქურასთან დააწვინე...

(ვლასტა, ხელში აყვანილ ალბინთან ერთად, სახლში შედის. ფლიგელიდან გამოდის ჰანუში, სცენას გადაკვეთს და შედის სახლში. ოსვალდი ამთავრებს ჩემოდანში თეთრეულის ჩატენას, დამსწრეთ თავს უკრავს და სახლში შედის.)

რიგერი. ხუთი ვილა აქვს. კიდევ ერთი რაღად უნდა?

ბებია. გუშინ რა უნდოდათ შენგან?

რიგერი. მარტო რაღაც ახსნა-განმარტება მთხოვეს...
ბებია. წესიერად გექცეოდნენ?

რიგერი. კი. ალბათ. ნამდვილად ალბათ...
(შემოდიან ირენა და მონიკა, ირენა კოჭლობს, მონიკა ხელს აშველებს.)
ირენა! როგორ ვღელავდი შენზე!

ირენა. ასე ძალიან რამ მომხიბლა შენში, მე უტვინო? რატომ არის, რომ ყოველთვის ყველაფერს გაპატიებ? რატომ აღარაფერი გამომდის? რატომ ვანიავებ ჩემს ცხოვრებას შენთან ყოფნით, როცა შემეძლო მშვენივრად მეცხოვრა იმასთან... ან იმასთან... რა ჰქვია, ერთი... ან კიდევ იმასთან...
რიგერი. მთავარია, რომ უარესად არ დამთავრდა ყველაფერი!

(სახლიდან გამოდის ჰანუში, ხელში ბევრი ერთნაირი წიგნი უჭირავს. სცენას გადაკვეთს და შედის ფლიგელში. შემოდის კნობლოხი ფოცხითა და „მისავალ-მოსავლის“ გაშლილი ნომრით ხელში.)

კნობლოხი (მოდის და თან ხმამაღლა კითხულობს). „ყოფილი კანცლერის საყვარელი ჩვენს რედაქტორს ეარშიყებოდა.“ თან ფოტოც ახლავს, სადაც იმ ჟურნალისტს ქალბატონი ირენასთვის წელზე ხელი აქვს შემოხვეული...
(ბებია, რიგერი, ირენა და მონიკა კნობლოხს შემოეხვევიან და „მისავალ-მოსავალს“ დასცქერიან. სახლიდან გამოდის ჰანუში, ხელში ბევრი ერთნაირი წიგნი უჭირავს. სცენას გადაკვეთს და შედის ფლიგელში.)
ბებია (ირენას). ახლოს არ უნდა გაგეკარებინა. შენი ბრალია!
ირენა. წადი რა, საქმეს მიხედე, ბებო!

(კნობლოხი გადის „მისავალ-მოსავლის“ ნომრით ხელში.)

ირენა. რამეზე ხომ არ მოგაწერინეს ხელი?

რიგერი. არ ვიცი. ალბათ. ნამდვილად. ნამდვილად ალბათ...

ბებია. და რაზე?
რიგერი. განხილვის ოქმზე. მნიშვნელოვანი არაფერი ყოფილა. უარი ვერ ვუთხარი...

(სახლიდან გამოდის ჰანუში, ხელში ბევრი ერთნაირი წიგნი უჭირავს. სცენას გადაკვეთს და შედის ფლიგელში.)
ირენა. შენი ხელით დაწერე?
რიგერი. მხოლოდ ხელი მოვაწერე.

ირენა. შენი ხელწერით?

რიგერი. ახსნა-განმარტება იყო და მეტი არაფერი! ხელი მოვაწერე, რომ მათ მოვუსმინე. მართლაც ასე იყო. რა არის ამაში ისეთი? ჩემი ვალია, ყოველ თქვენგანზე ვიფიქრო. თანაც, არავინ იცის, კიდევ რა იარაღი აქვთ მარაგში იმ გათახსირებულებს!

ირენა. რომელ გათახსირებულებს?

 (სახლიდან გამოდის ჰანუში, ხელში ბევრი ერთნაირი წიგნი უჭირავს. სცენას გადაკვეთს და გაემართება ფლიგელისკენ.)
რიგერი. ჰანუშ, ცოტას არ დაისვენებ?
ჰანუში. სიამოვნებით, ვილემ...

(ჰანუში, წიგნებით ხელში, ფლიგელში შედის. სახლიდან გამოდის ოსვალდი ლუდის ყუთით ხელში. ყუთს ჩემოდნებს მიუდგამს.)

ბებია. ეპიხოდოვი სად არის?

ოსვალდი. სათამაშოდ წავიდა რაგულინებთან...

(ოსვალდი ძლივს იკავებს სიცილს, დამსწრეთ თავს დაუკრავს და სახლში შედის. კიბეზე მას გვერდს ჩაუვლის ზუზანა, რომელსაც პატარა ზურგჩანთა მოუკიდებია, ცალ ხელში კიმპიუტერი უჭირავს, ხოლო მეორეში – სავსე ჩანთა.)
ზუზანა. მამა, ჟერარი გვეპატიჟება ყველას...
რიგერი. ეგ ვინღაა?

(ფლიგელიდან გამოდის ჰანუში და ერთ-ერთ ჩემოდანზე ჩამოჯდება.)

ზუზანა. ფრანგია ერთი...
რიგერი. ვინ ფრანგი?

ზუზანა. აქ წარმოადგენს ფირმას „სმითი, სტეპლტონი, ბრონშტაინი და შტესინგერი“. მშვენიერი სახლი აქვს...
(კულისებიდან ისმის ცხენის ჭიხვინი.)

რიგერი. საიდან იცნობ?

ზუზანა. ჩემი პარტნიორია. მეეტლეს მისამართს დავუტოვებ...

რიგერი. არ ვიცოდი, პარტნიორი თუ გყავდა...

ზუზანა. შენ ბევრი რამ არ იცი, მამა...

(ზუზანა ნივთებს მიწაზე აწყობს, ჯიბიდან ამოიღებს მობილურ ტელეფონს, აკრეფს ნომერს, ტელეფონს ყურთან მხრით დაიჭერს, იღებს ნივთებს და მიდის.)
(ტელეფონში). Hallo! Everything is O.K. See you as soon as possible. Bye…
ირენა. რომელ გათახსირებულებს?
(ზუზანა გადის. კულისებიდან ისმის ელექტროხერხისა და მოჭრილი ხის წაქცევის ხმა. დამსწრენი მიაყურადებენ. სახლიდან გამოდის ვიქტორი, ხელში უჭირავს ერთი ჭიქა ჩაი, ერთი ბოთლი რომი და გალეტებით სავსე თეფში. ყველაფერს მაგიდაზე აწყობს და ჩაიში რომს ჩააწვეთებს.)
ვიქტორი. ბატონ ვიცე-პრემიერს დიდი გეგმები აქვს...

ჰანუში. კი მაგრამ, შენ ამასთან რა გესაქმება?

ვიქტორი. თავის მრჩევლად დამნიშნა. თანაც, არ გამოვრიცხავ, ეს მისი ბოლო სიტყვა არ იყოს. გათავისუფლდა მოადგილის თანამდებობა. ახალ ხელმძღვანელობას შესანიშნავი პროგრამა აქვს. აპირებს, საგრძნობლად შეამციროს საგადასახადო ტვირთი და, ამასთან ერთად, გაზარდოს სხვადასხვა შემწეობები. ბევრ რამეში ეს ხალხი პირდაპირ განაგრძობს თქვენ მიერ დაწყებულ საქმეს. მაგალითად, მათ სურთ, თავიანთი ყურადღების ცენტრში მოაქციონ ადამიანი...
რიგერი. აქ უნდა იცხოვროს?
ვიქტორი. საცხოვრებელი პირობები მშვენიერი აქვს და გადმობარგებას არ აპირებს. აქ ბიზნესის კეთება უნდა...
(კულისებიდან ისმის ცხენის ჭიხვინი, შემდეგ კი ელექტროხერხისა და მოჭრილი ხის წაქცევის ხმა. პაუზა. ნელი ნაბიჯით შემოდის კლაინი.)

ბაღში სამუშაოები დავაჩქარებინე, ბატონო ვიცე-პრემიერო...
კლაინი. გმადლობთ, ვიქტორ. მომწონს თქვენთან მუშაობა. მივესალმები დანარჩენებს. ვილემს გაუმარჯოს...  გაუმარჯოს ირენას...
რიგერი. გაგიმარჯოს, ვლასტიკ. მაშ მომილოცავს...

(კლაინი იღებს ჩაის, დროდადრო წრუპავს და თან გალეტებს აყოლებს.)

კლაინი. ვწუხვარ, რომ სოფელში გიწევთ გადასვლა. მაგრამ მშენებლობის გადადება აღარ შეიძლებოდა. აქედან სულ რაღაც ასი ვერსით იქნებით დაშორებული. უკვე იყავით სანახავად? ნეტა ბუნება თუა ლამაზი? ყველანი მოთავსდებით? ვნახე, რომ ფაეტონი უკვე გელოდებათ...
რიგერი. უმჯობესია, ჟერართან წავიდეთ. ოჯახის ახლობელია. მშვენიერი სახლი აქვს...

კლაინი. ეგ რომელი, „სმითი, სტეპლტონი, ბრონშტაინი და შტესინგერიდან“? ზუსტად არ ვიცი, მაგრამ, თუ არ ვცდები, რაღაც ამბებშია გახვეული. ამბობენ, უძრავ ქონებასთან დაკავშირებულ მაქინაციებში ჩაავლესო, შემოსავლებიც დაუმალავს თუ რაღაც ამდაგვარი. დილით მომახსენა კანკამ...
რიგერი. იმ ზოოფილმა?

კლაინი. დამტკიცებით ვერაფერი დაუმტკიცეს. ახლა პოლიციის პრეზიდენტია. შეიძლება ჩემი გეგმები გაგანდოთ?

რიგერი. მაპატიე, ვლასტიკ, მაგრამ შენთვის, საერთოდ, ცნობილი თუა, მთელი ღამე დაკითხვაზე რომ ვყავდით?

კლაინი. კანკას ხალხს?

რიგერი. ალბათ. ნამდვილად. ნამდვილად ალბათ...

კლაინი. შეიძლება ჩემი გეგმები გაგანდოთ?

რიგერი. მაპატიე, ვლასტიკ, მაგრამ უცნაურად ხომ არ გეჩვენება, რომ მაინცდამაინც გუშინ წამიყვანეს?

ირენა. დღეს კი ამას „მისავალ-მოსავლის“ ცილისწამებაც დაემატა...

კლაინი. ხვალ დილით გენერალ კანკას ყველაფერს დაწვრილებით გამოვკითხავ...

რიგერი. ახლა არ მითხრა, ის კაცი გენერალიცააო!

კლაინი. იძულებული გავხდით, მისთვის შესაბამისი წოდება მიგვენიჭებინა, თორემ ხბოებთან დაკავშირებული იმ ამბების შემდეგ საკმარისი ავტორიტეტი ვეღარ ექნებოდა. შეიძლება ჩემი გეგმები გაგანდოთ?
ვიქტორი. ჩემი აზრით, ბატონო ვიცე-პრემიერო, ეს ყველას დიდად დააინტერესებს. თქვენ ხომ ყველაფერი ასე შესანიშნავად მოიფიქრეთ...

კლაინი. აი აქ, სადაც ეს წამგებიანი ბაღია, ავაშენებთ საშუალო ზომის გასართობ-სავაჭრო ცენტრს. იქ იქნება სამი რესტორანი, ხუთი მაღაზია, მასაჟის სალონი, საპარიკმახერო, ბუტიკი, „მისავალ-მოსავლის“ რედაქცია, საყასბო, ბენზინგასამართი სადგური, საცეკვაო დარბაზი, სვირინგის სალონი, კინო, ანტიკვარიატი, საყასბო, „მისავალ-მოსავლის“ რედაქცია და სამი რესტორანი, მათ შორის ერთი ტაილანდური. აი იქ, ფლიგელში, გაიხსნება კაზინო. ჩვენი დრო უამისოდ წარმოუდგენელია. ასე არ არის, ვიქტორ?
ვიქტორი. ვფიქრობ, ჩვენი დრო უამისოდ მართლაც წარმოუდგენელია!

კლაინი. საბილიარდო დარბაზის გასაძღოლად შესანიშნავი კაცი შევარჩიე, გვარად ეპიხოდოვი. დაბოლოს იქ, სახლში, გაიხსნება თანამედროვე ეროტიკული კლუბი. ჩემთვის მნიშვნელოვანია, რომ მთელი ეს არეალი მუდამ სიცოცხლით იყოს სავსე. და თუ დღისით საზოგადოების ძირითადი ყურადღება მიპყრობილი იქნება გასართობ-სავაჭრო ცენტრისკენ, მოგვიანებით, მოსაღამოებულზე, ცხოვრების ესტაფეტას თანდათან გადაიბარებს ეს ლამაზი ვილა, რომელსაც, რა თქმა უნდა, ოდნავ გადავაკეთებთ. ვხელმძღვანელობ პრინციპით, რომელსაც ასე ვუწოდებდი: „რაც შეიძლება ნაკლები სახელმწიფო“. ამიტომ მინდა, მთელი ეს საწარმო იჯარით გადავცე ერთ მეგობარს, რომელსაც არავითარი პოლიტიკური თანამდებობა არ უკავია, ანუ პატიოსან ბიზნესმენს, რომელსაც ამ სფეროში კარგა ხანია, ღირსეული სახელი აქვს მოხვეჭილი და მრავალ ქვეყანაში დაგროვილ უზარმაზარ გამოცდილებასაც ფლობს. ასობით უკრაინელი გოგონა მას დიდად ემადლიერება...
რიგერი. კანკას ბიძაზე ხომ არ ლაპარაკობ?

კლაინი (გაბრაზებით წამოიძახებს). რა მნიშვნელობა აქვს, ვისი ბიძაა!
(დამსწრენი გაშეშდებიან.)

ხმა (რეპროდუქტორიდან). ვიცი, რომ ჩარევა არ შემეფერება. მაგრამ უფრო ცივილურად არ შეიძლება? გმადლობთ.
(დამსწრენი ამოძრავდებიან.)

კლაინი. რა მნიშვნელობა აქვს, ვისი ბიძაა...

(კულისებიდან ისმის ცხენის ჭიხვინი, ელექტროხერხისა და მოჭრილი ხის წაქცევის ხმა. პაუზა.)

და შენ რას აპირებ? უკვე შეარჩიე რამე?

რიგერი. მოგეხსენება, არ არის ეს იოლი საქმე. მთელი ცხოვრება პოლიტიკის მეტი არაფერი მიკეთებია...

კლაინი. მგონი, მოვიფიქრე. ჩემს მრჩეველს, ვიქტორს ხომ არ დაუდგებოდი მრჩევლად?

რიგერი. მრჩევლად?

კლაინი. ჰო...

კლაინი. შენი მრჩევლის?

კლაინი. ჰო...

რიგერი. ანუ, ჩემი ყოფილი მდივნის ყოფილი მდივნის მრჩევლად?

კლაინი. პოლიტიკაში უნდა ერკვეოდე, რაკი მთელი ცხოვრება სხვა არაფერი გიკეთებია. საწყენი იქნება, მთელი ეს შენი გამოცდილება ტყუილად დაიკარგოს. თანამშრომლობისთვის მეტ მზადყოფნას რომ იჩენდე, უფრო ზევითაც ახვიდოდი, მაგრამ მეორე მხრივ, ეს მაინც უკეთესია, ვიდრე ის, რომ ტალახში იქექებოდე და მთელი დარჩენილი ცხოვრება სირცხვილით იწვოდე იმ ინტიმური სიბინძურეების გამო, თხუთმეტი წლის წინ რომ დაწერე და ახლა „მისავალ-მოსავალმა“ დაბეჭდა. შენ ხომ კარგად მოგეხსენება, როგორ ინახავს საიდუმლოს ისტორიის უწყებათშორისი კომისია, უმცროსი კანკოვას კომისიას ვგულისხმობ... მაშ, თანახმა ხარ?
ირენა. არ არის თანახმა!

კლაინი. რასაც დათესავ, იმას მოიმკი. მონიკა, შეიძლება გკითხოთ,  ხვალ საღამოს რას აკეთებთ? ერთად ხომ არ გვევახშმა? კარგი ჩინური რესტორანი ვიცი, ერთხელ იქ ბაჰრეინის პრინცსაც კი უსადილია. ჩემი სტუმარი იქნებით, ყველაფერს მე გადავიხდი, საჭმელს, სასმელს, საჭმელს...

მონიკა. არ გეწყინოთ, ბატონო ვიცე-პრემიერო, მაგრამ ხვალ საღამოს უკვე პარიზში ვიქნები. რვისთვის ჟაკ ლანგი მელოდება „ორ მაიმუნთან“. არა, ირენა?

ირენა. დაყოლიება გამიჭირდა. მაგრამ ჟაკი არ მომეშვა. ყოველთვის გიჟდებოდა მონიკებზე...

ბებია. შენც მიყვები?

ირენა. ვილემი ახლა როგორ დავტოვო? რა ეშველება უჩემოდ? დარწმუნებული ვარ, ისიც კი არ იცის, სარეცხის სამაგრები სად აწყვია! (რიგერს) რომელ გათახსირებულებს?
კლაინი. აბა, კარგ დროსტარებას გისურვებთ, მონიკა! იმედია, პასპორტი წესრიგში გაქვთ!
(კლაინი არაბუნებრივად დიდხანს იცინის. კულისებიდან ისმის ცხენის ჭიხვინი, ელექტროხერხისა და მოჭრილი ხის წაქცევის ხმა.)
(რიგერს) რა გადაწყვიტე?
რიგერი. უნდა მოვიფიქრო...

ირენა. რა არის აქ, თუ ღმერთი გწამს, მოსაფიქრებელი?
კლაინი. რა არის აქ, თუ ღმერთი გწამს, მოსაფიქრებელი?
ჰანუში. რა არის აქ, თუ ღმერთი გწამს, მოსაფიქრებელი?
რიგერი. შენთვის იოლია თქმა, ჰანუშ, შენ ხომ ოჯახი არა გყავს! ყველანი ალბინს ხომ არ დავაწვებით კისერზე!
ვიქტორი. მოვიდნენ!

ირენა (ბებიას). ხომ არ ნახავდი, ფაეტონი რა მდგომარეობაშია?
(ვიქტორი ეგებება სცენაზე შემოსულ ჯეკსა და ბობს. ბებია გადის. კლაინი საქანელაზე ჯდება. ვიქტორი მაგიდიდან იღებს გალეტებიან თეფშს, უახლოვდება კლაინს, მსუბუქად ჰკრავს ხელს საქანელას და კლაინს გალეტებს მიაწოდებს. კლაინი გალეტებს შეექცევა, ვიდრე საქანელაზე ზის. ჰანუში მიდის რიგერთან.)
ჰანუში (ხმადაბლა). შენი აზრით, კარგია, ხელი რომ მოუწერე?
რიგერი (ხმადაბლა). თავი დამანებე, შე მართლა ლაჩარო!
(ჯეკი ჯიბიდან იღებს დაჭმუჭნილ ფურცელს და ათვალიერებს. ბობი ფოტოებს იღებს.)
ჰანუში. ვერ გამოგივიდათ კარგი საქმე, რაც თქვენ იმ ინტერვიუს დამართეთ...
ბობი. ჩვენი ბრალი არ არის, ტექსტის რედაქტირება დაევალათ ჩვენს ახალ არტ-დირექტორ-მენეჯერს, ბატონ ბაკალავრ კანკა-უმცროსს და ჩვენს ახალ PR-აგენტს, ქალბატონ მაგისტრ კანკოვა-უფროსს...
ჯეკი (კითხულობს ფურცლიდან). გამარჯობათ, ბატონო ვიცე-პრემიერო! ჩვენს მკითხველს აინტერესებს, გააგრძელებს თუ არა ახალი ხელმძღვანელობა ყოფილი კანცლერის დაწყებულ საქმეს...
კლაინი. მომავალ პერიოდში ვაპირებთ, გავაგრძელოთ ყველაფერი ის, რაც კარგი იყო წინა პერიოდში და, ამავე დროს, უარი ვთქვათ ყველაფერ იმაზე, რაც წინა პერიოდში ცუდი იყო. გასაგებად ვამბობ?

ვიქტორი. მშვენივრად ბრძანეთ!

ჯეკი (კითხულობს). და რაში მდგომარეობს თქვენი პოლიტიკის უმთავრესი მიზანი?
კლაინი. სახელმწიფო არსებობს მოქალაქისთვის, და არა მოქალაქე სახელმწიფოსთვის. გვსურს, რომ ეს ქვეყანა უსაფრთხო ადგილი იყოს თავისუფალი და ყოველმხრივ განათლებული ადამიანისთვის. და არა მხოლოდ მისთვის! მისი ოჯახისთვისაც!
ვიქტორი. ბრავო! ამის შემდეგ, ბატონო ვიცე-პრემიერო, თქვენს მტრებს ხმა მართლაც აღარ ექნებათ ამოსაღები!

კლაინი. თქვენც ასე ფიქრობთ, არა, ვიქტორ? მეც მგონია, რომ დღეს ფორმაში ვიყავი და მათ კარგა გვარიანად ავუბნიე თავ-გზა!
(ჯეკი ხან ერთი, ხან მეორე მხრიდან ათვალიერებს თავის ფურცელს. კულისებიდან ისმის ცხენის ჭიხვინი. სახლიდან გამოდის ოსვალდი.)

ირენა. ოსვალდ, თეთრეული გაიტანე ბაღიდან?

ოსვალდი. ჩემოდანშია...

ირენა. იმედია, ნამიანი არ ჩაგიტენია?
ოსვალდი. არა. ალბათ არა. ნამდვილად ალბათ არა...

(ოსვალდი იწყებს გაბნეული ჩემოდნების ერთად მოგროვებას. ჰანუშს იქვე გადააქვს განდის ბიუსტი და სურათი. ამასობაში ჯეკი მეორე ჯიბიდან ამოიღებს კიდევ ერთ დაჭმუჭნილ ფურცელს. მიმართავს რიგერს.)

ჯეკი. შეიძლება, თქვენც გკითხოთ რაღაც?

რიგერი. ბრძანეთ...

ჯეკი (კითხულობს). მართალია, რომ თქვენმა დიდი ხნის პარტნიორმა, ყოფილმა ვიზაჟისტმა, ქალბატონმა ირენამ მიგატოვათ და ახლა ახალი საყვარელი გყავთ, მეცნიერ-მუშაკი?

რიგერი. მაპატიეთ, მაგრამ ამ საკითხზე კომენტარს არ გავაკეთებ!

ჯეკი (კითხულობს). არც იმაზე გააკეთებთ კომენტარს, რატომ არ გსურთ ამ საკითხზე კომენტარის გაკეთება?

რიგერი. არ გავაკეთებ...
ჯეკი (კითხულობს). არც იმაზე გააკეთებთ კომენტარს, რატომ არ აკეთებთ კომენტარს იმაზე, თუ რატომ არ გსურთ ამ საკითხზე კომენტარის გაკეთება?
რიგერი. არ გავაკეთებ...

ჯეკი (კითხულობს). არც იმაზე გააკეთებთ კომენტარს, რატომ...
მონიკა. რით ვერ გაიგეთ, დალოცვილო, რომ ამას დაუბრუნდა!

ირენა. ვინმემ ხომ უნდა მიაქციოს ყურადღება, რომ რამე ახალს არ მოაწეროს ხელი! (რიგერს) რომელ გათახსირებულებს?
(ბობი მიდის ჯეკთან და ყურში რაღაცას უჩურჩულებს, ჯეკი თავს უქნევს. კულისებიდან ისმის ელექტროხერხისა და მოჭრილი ხის წაქცევის ხმა. ოსვალდი და ჰანუში თავიანთ საქმეს მორჩებიან. ჰანუში ერთ-ერთ ჩემოდანზე ჩამოჯდება.)
ოსვალდი (ჰანუშს). იყო დრო, ალუბლის კერკს ფუთობით აგზავნიდნენ ხარკოვში.
(ოსვალდი ახლახან მოტანილი ყუთიდან ამოიღებს ერთ ბოთლ ლუდს, გახსნის, მოსვამს, მერე კი ბოთლით ხელში მიდის ფანჩატურში და ისე ჯდება, რომ პრაქტიკულად აღარც ჩანს. ჯეკი მიმართავს რიგერს.)

ჯეკი. და კიდევ ერთი, ბატონო დოქტორო. მართალია, რომ აპირებთ, გახდეთ მრჩეველი...
(შემორბის კნობლოხი ფოცხით ხელში, მეორე ხელით კი „მისავალ-მოსავლის“ გაშლილ ნომერს იქნევს.)

კნობლოხი (კითხულობს). „ყოფილი კანცლერი უარს აცხადებს სამთავრობო ვილის დატოვებაზე!“
ჯეკი. რომ გახდებით მრჩევლის მრჩეველი...

კნობლოხი (კითხულობს). „ვიცე-პრემიერ კლაინს განზრახული აქვს, ყოფილი სამთავრობო ვილა გადააკეთოს კომპლექსად ფართო საზოგადოებისთვის, მაგრამ მისი გეგმის განხორციელებას აფერხებს ვილის ყოფილი ბინადარი, ყოფილი კანცლერი რიგერი, რომელსაც არ სურს სხვაგან გადასვლა!“

ჯეკი. რომ დაიკავებთ ბატონი ახალი კანცლერის მრჩევლის მრჩევლის მრჩევლის მრჩევლის მრჩევლის ადგილს?
კლაინი. მე ვიცე-პრემიერი გახლავართ, და არა კანცლერი. ჯერჯერობით!

(კლაინი არაბუნებრივად დიდხანს იცინის. ოსვალდს ფანჩატურში ჩაეძინება. კნობლოხი „მისავალ-მოსავლის“ ნომრით ხელში გადის. კულისებიდან ისმის ცხენის ჭიხვინი, მერე - ელექტროხერხისა და მოჭრილი ხის წაქცევის ხმა. ხანმოკლე, დაძაბული პაუზა. ყველა ცნობისმოყვარედ შესცქერის რიგერს. ჯეკი დაჭმუჭნილ ფურცელზე რაღაცას ინიშნავს, ბობი დროდადრო ფოტოებს იღებს, კლაინი, ვიქტორის დახმარებით, მსუბუქად ირწევა საქანელაზე. რიგერი ჯიბიდან იღებს სპორტულ ქუდს წარწერით “I love you” და საზეიმოდ იხურავს თავზე.)
რიგერი. მაშ მისმინეთ, ბატონო რედაქტორო! კაცმა ჯერ თავს უნდა ჰკითხოს, რა არის ცხოვრებაში ყველაზე მთავარი. ჩემს შემთხვევაში სადღეისოდ ორად ორი ვარიანტიღა რჩება. ვარიანტი პირველი: სიცოცხლისთვის რაც დრო დამრჩენია, ვიცხოვრო მხოლოდ იმით, რაც იყო, ვიარსებო მარტო მოგონებებით, წამდაუწუმ დავბრუნდე წარსულში, ვაანალიზო, განვმარტო და დავიცვა ის ყველაფერი, რაც მიკეთებია, ისევ და ისევ ვუდარო იმას, რაც დღეს ხდება, გამუდმებით ვეცადო დავამტკიცო, რომ უწინ ყველაფერი უკეთ იყო; მოკლედ, ვტკბებოდე ისტორიაში საკუთარ კვალზე ფიქრით, წარსული დამსახურებებით, ჩემივე მემკვიდრეობით და მის პატივსაცემად ჩვენი ცხოვრების გზაზე აღმართული პატარ-პატარა ძეგლებით...
(კულისებიდან ისმის ელექტროხერხისა და მოჭრილი ხის წაქცევის ხმა. სახლიდან გამოდიან ვლასტა და ალბინი. ალბინს ჩვეულებრივად აცვია, ოღონდ მხარზე ღია ყავისფერი პლედი გადაუკიდებია. ორივე ჩერდება და უსმენს რიგერს.)
მაგრამ ბუნებრივია, ბატონო რედაქტორო, რომ ასე მოქცევამ სულ იოლად შეიძლება მაქციოს ისტორიის პერიფერიაზე მყოფ ერთობ საეჭვო ფიგურად, რომელსაც მხოლოდ ისღა ძალუძს, სხვებს კიცხავდეს და მუდამ ყველას შეახსენებდეს, თუ რა ხალხთან ჰქონია საქმე, თან მწარედ დასცინოდეს ყველაფერს, რაც მის შემდეგ მოხდა...
(კულისებიდან ისმის ცხენის ჭიხვინი.)
და შედეგი? ყველა დაასკვნის, რომ ვარ ჩემს თავზე შეყვარებული განაწყენებული არარაობა, რომელმაც უგულებელყო სულგრძელი წინადადება, შეძენილი გამოცდილება თავისი ქვეყნის გააზრებული სამსახურისთვის მოეხმარა. ეს არის, ბატონო რედაქტორო, პირველი ვარიანტი, რომელიც შემიძლია ავირჩიო. მაგრამ ჩემ წინაშეა მეორე შესაძლებლობაც...

ჰანუში. ბოდიში, ვილემ, მაგრამ თუ ჩემგან როდისმე რამე დაგჭირდეს, მოგეხსენება, სად უნდა მეძებო...

რიგერი. მადლობელი ვარ ყველაფრისთვის, ჩემო ჰანუშ, მაგრამ მგონია, რომ ახლა ჩემთვისაც და, მით უმეტეს, შენთვისაც, უკეთესი იქნება, თუ მე და შენ ყველგან და ყოველთვის ერთად აღარ გვნახავს ხალხი, თითქოს სიამის ტყუპები ვიყოთ...

ჰანუში. აბა, კარგად...

(ჰანუში თავზე ხელს გადაუსვამს განდის ბიუსტს და გადის.)

რიგერი. მაგრამ ჩემ წინაშეა მეორე შესაძლებლობაც... ყველას მკაფიოდ დავანახო, რომ სამშობლოს მსახურება ჩემთვის პირად მდგომარეობაზე დიდი ფასეულობაა. სწორედ ამ პრინციპით ვხელმძღვანელობდი მთელი ცხოვრება, ბატონო რედაქტორო, და ვერ ვხვდები, რატომ უნდა ვუღალატო მას ახლა ისეთი წვრილმანის გამო, რომ მექნება, ფორმალურად რომ ვთქვათ, ერთგვარად უფრო დაბალი თანამდებობა, ვიდრე ის, მრავალი წელი რომ მეკავა...
(კულისებიდან ისმის ელექტროხერხისა და მოჭრილი ხის წაქცევის ხმა.)
ბოლოს და ბოლოს, განა უფრო მნიშვნელოვანი არ არის, რეალურად რას აკეთებ მოყვასისთვის და რა რეალური გავლენა გაქვს, ვიდრე ის, თუ სად აკეთებ ამას და რა ჰქვია ახლა შენს თანამდებობას. დემოკრატიულ საზოგადოებაში ვცხოვრობთ, ბატონო რედაქტორო, სადაც ხალხი, როგორც წესი, სხვადასხვა თანამდებობას იკავებს, მერე კი მას ისევ ტოვებს. ასე არ არის, ვლასტიკ?
კლაინი. ასეც ხდება ხოლმე...

ირენა. ვილემ...

რიგერი. გისმენ, საყვარელო.
ირენა. თავს იმაზე მეტად იტყუებ, ვიდრე საჭიროა, და იმაზე მეტადაც, ვიდრე მე ამის ატანა შემიძლია. სოფელში, ნეხვისგან ბოსლის გაწმენდაშიც დაგეხმარებოდი და იმაზეც თანახმა ვიქნებოდი, ათასგვარი ნაგავი მეჭამა, რომ ვიცოდე, უხერხემლო არა ხარ და შენი პატივისცემისთვის საკმარისი საფუძველი მაქვს. გტოვებ. გტოვებ სამუდამოდ. სარეცხის სამაგრებიც თვითონ ეძებე, პლედიც თვითონ მოიხურე და გროგიც თვითონ გაიკეთე. ან, ეს ყველაფერი ვაისენმიუტელჰოფმა გიკეთოს. წავედით, მონიკა!
(ირენა მტკიცე ნაბიჯით მიუახლოვდება რიგერს, თავიდან მოჰგლეჯს ქუდს წარწერით “I love you” და შორს მოისვრის, ხელს დაავლებს ორ დიდ ჩემოდანს და მიდის. მონიკა იღებს ერთ ჩემოდანს და ასევე მიდის.)
რიგერი. დაბრუნდება. აქამდე ყოველთვის ბრუნდებოდა...
(დამსწრენი შეშდებიან.)
ხმა (რეპროდუქტორიდან). არ ვიცი, რა ჯობია: ირენა ისევ დაბრუნდეს თუ რიგერი სამუდამოდ მიატოვოს. ასეა თუ ისე, ეს პიესის მსვლელობაში უნდა მოხდეს, ან რაიმემ უნდა მიგვანიშნოს მაინც, რომ მოხდება; ანუ უნდა მოხდეს ახლა ან უახლოესი რამდენიმე წუთის განმავლობაში. რადგან პიესა რომ დამთავრდება, სხვა ყველაფერიც დასრულდება. პიესის სამყარო მაშინ მთავრდება, როცა მთავრდება პიესა, და რაც რჩება, არის მხოლოდ ჩვენი შთაბეჭდილება, ჩვენი ინტერპრეტაცია, ჩვენი მოგონება, ჩვენი სიხარული თუ გაწბილება. მაგრამ არც ის მინდა, რომ ვიდრე ვფიქრობ, როგორ მოვიქცე, მოქმედება შეფერხდეს. ამიტომ ამ ამბავს ღიად დავტოვებ. არც პირველი ავტორი ვიქნები, და არც უკანასკნელი, ვინც რაღაცას ღიად ტოვებს არა იმიტომ, რომ ჩანაფიქრი ჰქონდა ასეთი, არამედ იმიტომ, რომ უბრალოდ არ იცოდა, როგორ მოქცეულიყო.
(დამსწრენი ამოძრავდებიან. კულისებიდან ისმის ცხენის ჭიხვინი.)
რიგერი. და კიდევ ერთი რამ, ბატონო რედაქტორო: გთხოვთ, გაითვალისწინოთ, რომ თანამედროვე გლობალური ცივილიზაციის განვითარებას პოლიტიკის სფეროშიც უამრავი სპეციფიკური შედეგი მოჰყვება. ერთ-ერთი მათგანია პროფესიონალების, სპეციალისტებისა და ექსპერტების გავლენის ზრდა, რადგან უმაღლესი დონის პოლიტიკოსებისთვის სულ უფრო რთული ხდება ყველაფრის ცოდნა და ყველა საკითხზე საკუთარი აზრის ქონა. შესაბამისად, გარდაუვალად – და ყოველდღიურად! – იზრდება მრჩევლების მნიშვნელობა და გავლენაც, და პოლიტიკოსებიც უფრო და უფრო დამოკიდებული არიან მათზე...
(კულისებიდან ისმის ელექტროხერხისა და მოჭრილი ხის წაქცევის ხმა.)
აბა, ვინ გამოგითვლით, როგორ შეამციროთ საგადასახადო ტვირთი? ვინ გადაწყვეტს, რამდენი ათასი მოხელე უნდა გაათავისუფლოთ, რომ მიიღოთ ნაკლები სახელმწიფო? ვინ განსაზღვრავს, გენერალ კანკას მამიდის შემოთავაზებული რამდენი გამანადგურებელი აქცევს ჩვენს ქვეყანას უსაფრთხო ადგილად? რა თქმა უნდა, მრჩევლები! ხოლო მრჩევლებმა საიდანღა იციან ასე ზუსტად, როგორია საქმის ვითარება? რა თქმა უნდა, თავიანთი მრჩევლებისგან! მოკლედ, გავბედავ, ბატონო რედაქტორო, და ვიტყვი, რომ მრჩევლის მრჩევლის თანამდებობაზე მყოფმა, შესაძლოა, მეტი გავლენა მოვახდინო ჩემი იდეალების განხორციელებაზე, ვიდრე ამას ვახერხებდი ჩემს წინა თანამდებობაზე, რომელიც, ყველაფერთან ერთად, მბოჭავდა ცერემონიული ვალდებულებებით, რომელთა შესრულება ხელს მიშლიდა მეზრუნა იმაზე, რომ ჩემი პოლიტიკის ცენტრში მართლაც ადამიანი ყოფილიყო!
(კულისებიდან ისმის ცხენის ჭიხვინი. ბობი ისევ რაღაცას უჩურჩულებს ჯეკს.)
ჯეკი. უკავშირდება თუ არა ახალი ხელმძღვანელობისადმი თქვენი პოზიციის ცვლილება ღამის დაკითხვას და უმცროსი კანკოვას კომისიის აღმოჩენილ ზოგიერთ საარქივო დოკუმენტს?
რიგერი. რაც შეეხება დაკითხვას, როგორც თქვენ უწოდებთ, ლაპარაკია ჩვეულებრივ ახსნა-განმარტებაზე, ხოლო რაც შეეხება საარქივო დოკუმენტებს, როგორც თქვენ უწოდებთ, ლაპარაკია ჩვეულებრივ ფალსიფიკაციაზე. მაგრამ მთავარი ეს არ არის. მთავარი ის გახლავთ, რომ მსურს, ამჟამად ამ ქვეყანას ვემსახურო იქ, სადაც ამ ქვეყანას ამჟამად ყველაზე მეტად სჭირდება და სადაც შემწევს უნარი, ამ  ქვეყანას ამჟამად ყველაზე მეტი სარგებლობა მოვუტანო. პოლიტიკა მსახურებაა. გვინდა გვყავდეს ყოველმხრივ განათლებული ოჯახი. გაუმარჯოს ზრდას! საქმე ეხება მომავალს! იზუზუნე და იქროლე შენ, ქარო მსუსხავო, უბერე, ვიდრე ღაწვნი ზედ არ დაგასკდებიან! სულელთ თამაშაა კაცთა ცხოვრება. შარვალი მძვრება! ქიში!
(კლაინი, ვიქტორის დახმარებით, რწევას შეანელებს, მერე კი სულაც შეაჩერებს. კულისებიდან ისმის ელექტროხერხისა და მოჭრილი ხის წაქცევის ხმა.)
ალბინი. ეს იყო ერთ-ერთი ყველაზე გაწონასწორებული გამოსვლა შენი იმ გამოსვლებიდან, ვილემ, რომლებიც კი როდისმე მომისმენია. გაზვიადებითაც არაფერი გაგიზვიადებია და არასათანადოდაც არაფერი შეგიფასებია. არა, ვლასტა?
ვლასტა. ბევრს ლაპარაკობ, ალბინ!

კლაინი. ალბინი მართალია. ვილემმა კაცურად ილაპარაკა!
ვიქტორი. ზუსტად ეს მინდოდა მეთქვა, ბატონო ვიცე-პრემიერო. ბატონმა მრჩევლის მრჩეველმა კაცურად ილაპარაკა!
კლაინი. თუმცა, მრჩევლის მრჩევლის როლი, შესაძლოა, ოდნავ გააზვიადა კიდეც...

ვიქტორი. აშკარად, ბატონო ვიცე-პრემიერო. ასეთ მნიშვნელოვან როლს მრჩევლის მრჩევლები - ყოველ შემთხვევაში, ამ ქვეყანაში - ნამდვილად არ ასრულებენ. მე ვიტყოდი, რომ სახელმწიფო პოლიტიკაზე ამჟამად - ყოველ შემთხვევაში, ამ ქვეყანაში - ყველაზე დიდი გავლენა აქვთ ვიცე-პრემიერებს...
კლაინი. თუმცა მომავალში უფრო გავლენიანი მაინც კანცლერი უნდა იყოს!

(კლაინი არაბუნებრივად დიდხანს იცინის. შემორბის ბებია.)

ბებია. ფაეტონი გველოდება!

(ბებია იღებს რიგერის პორტრეტს, ჯეკი, ვლასტა და ალბინი იღებენ ორ-ორ ჩემოდანს და ყველანი მიდიან. მიდის ბობიც, მაგრამ მას არაფერი მიაქვს, რადგან წასვლას ფოტოაპარატით იღებს. რიგერი მხარზე გადაიგდებს ბოლო ჩემოდანს.)
კლაინი. შემოიარე, როცა ყველაფერი მზად იქნება. შენ ხომ მუდამ გიყვარდა ეროტიკული კლუბები. გახსოვს ბანგკოკში, თხუთმეტი წლის წინ?
რიგერი. მშვიდობით, სახლო, მშვიდობით, ბაღო, მშვიდობით, ფანჩატურო...

(რიგერი იღებს მიწაზე დაგდებულ ქუდს წარწერით “I love you”, იხურავს და მყისვე იძრობს მას და ცერემონიულად უკრავს თავს კლაინს. მერე ისევ იხურავს ქუდს, იღებს განდის ბიუსტს და მიდის. შემორბის კნობლოხი ფოცხით ხელში და გასძახებს კლაინს.)
კნობლოხი. ალუბლის შეშა ხომ არ გნებავთ ბუხრისთვის? ზღაპრულად იწვის!
კლაინი. შეგიძლიათ, ერთი მანქანა გამოუშვათ ჩემს ვილაზე!

კნობლოხი. რომელზე?

კლაინი. თუნდაც იმაზე, ის ფრანგი რომ ცხოვრობდა, დღეს კანკამ ქვეყნიდან რომ გააძევა...

(კნობლოხი მირბის. ფანჩატურიდან გამოდის ნამძინარევი ოსვალდი ხელში ლუდის ცარიელი ბოთლით. კულისებიდან ისმის ცხენის ჭიხვინი, მერე კი - ადგილიდან დაძრული ფაეტონის გრუხუნი.)
ოსვალდი. წასულან! ყველას დავავიწყდი! ბატონმა ალბათ ქურქიც არ ჩაიცვა, პალტოთი წავიდა. წავიდა ცხოვრება. თითქოს არც ყოფილა. წამოვწვები. ღონე აღარა გაქვს, ღონე. ნამდვილად უქურქოდ წავიდოდა. რა დაგრჩა, აღარაფერი...
(ოსვალდი ბუჩქის ძირში წვება. კლაინი და ვიქტორი საქანელას შორდებიან. მერე მკვეთრად შეშდებიან.)
ხმა (რეპროდუქტორიდან). ერთი მეგობარი მირჩევდა, პიესა აქ დამემთავრებინა. ჩეხოვის „ალუბლის ბაღივით“. მაგრამ მგონია, რომ სისრულისთვის კიდევ რაღაც არის საჭირო. ასე რომ, მომიტევე, მეგობარო მრჩეველო.
(კლაინი და ვიქტორი ამოძრავდებიან.)

ვიქტორი. არ გცივათ, ბატონო ვიცე-პრემიერო?

კლაინი. ცოტა არ იყოს. ალბათ აჯობებს, ქურქი მოვიხურო.
(ვიქტორი მიდის. მას აუჩქარებლად მიჰყვება კლაინი. ამ დროს შენიშნავს, რომ შორიახლოს დგას ბეა წიგნით ხელში. კლაინი გაჩერდება.)
კლაინი. ეძებთ ვინმეს?

ბეა. თქვენ...
კლაინი. რით შემიძლია გემსახუროთ?

ბეა. თქვენი გამოსვლების კრებულზე ავტოგრაფს ხომ ვერ წამიწერდით?
კლაინი. დღეს რომ გამოვიდა, იმას გულისხმობთ?

 ბეა. დიახ. „დემოკრატია, თავისუფლება, ბაზარი და მე“...
კლაინი. ნება მიბოძეთ!

(ბეა წიგნს გადაშლის და აწოდებს კლაინს, რომელიც მას ავტოგრაფს წააწერს.)

იცით, რა მითხრა ერთ კოქტეილზე მოლოტოვმა? ვლასტიკ, ნურასოდეს გაისტუმრებ უარით მას, ვინც შენი წიგნების ხელმოწერას გთხოვსო!
ბეა. რა მშვენიერია, რომ თქვენი პოლიტიკის ცენტრში დატოვეთ ადამიანი! გმადლობთ!

კლაინი. არაფერს. შამათი!

(ბეა მოკრძალებით, ლოყაზე კოცნის კლაინს. სხვადასხვა მხრიდან ერთდროულად გამოდის ყველა დანარჩენი პერსონაჟი, ანუ: რიგერი, ირენა, ბებია, ვლასტა, ზუზანა, მონიკა, ალბინი, ჰანუში, ვიქტორი, ოსვალდი, რომელიც ბუჩქის უკან დგება, ჯეკი, ბობი, კნობლოხი, პირველი პოლიციელი და მეორე პოლიციელი. ყველანი ნელა მოიწევენ წინ და შემოეხვევიან კლაინსა და ბეას. ბობი, ჯგუფური სურათის გადაღების მიზნით, იწყებს ყველა დამსწრის ნახევარწრედ დაწყობას. მერე მათკენ პირით და დარბაზისკენ ზურგით დადგება და ფოტოს უღებს.)
ხმა (რეპროდუქტორიდან). მადლობა მსახიობებს იმისთვის, რომ არ იპრანჭებოდნენ. თეატრი მადლობას უხდის მაყურებლებს იმისთვის, რომ გამორთეს მობილური ტელეფონები. სიმართლემ და სიყვარულმა უნდა დაამარცხონ სიცრუე და სიძულვილი! ჩართეთ ტელეფონები! ღამე მშვიდობისა და სასიამოვნო სიზმრებს გისურვებთ!
(ბობი უერთდება დანარჩენ პერსონაჟებს. ყველა თავს უკრავს დარბაზს. ხმამაღლა გაისმის „ოდა სიყვარულს“ - დიდი სიმფონიური ორკესტრის ჩანაწერი. მუსიკა ჟღერს მანამ, სანამ მაყურებელი დარბაზს დატოვებს.)

მეხუთე მოქმედების დასასრული

